
	“АГУЛА” МОНГОЛ ЗУРГИЙН ҮНДЭСНИЙ ТӨВ” Улаанбаатар хотноо 2000 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	“Эзэн хичээвээс 

	Заяа хичээнэ”

	Ардын зүйр үг

	Сүхбаатарын Бадрал гэдэг нэрийг мэддэггүй хүн цөөхөн байхаа. Яагаад гэвэл зураач, уран барималчныхаа хувьд удаа дараа бие даасан үзэсгэлэнгээ дэлгэж, судлаачийн хувиар шастир, шүтээний нандин дээжсээрээ хүртэл нүд хужирлаж бас хэд хэдэн ном (“Хүй нэгдлийн үеийн урлаг” УБ. 1996, “Хүннүгийн дүрслэх урлагийг ажиглан шинжихүй” УБ. 1996, “Монгол эрос буюу салхин сарны явдал” УБ 1997, 1998. Тэргүүн, дэд дэвтэр, “Хүний биеийн галбир зүй. УБ. 1998) хэвлүүлж багшийн ёсоор урлахуй ухааны нууц увдисыг олон арван шавьдаа хүртээж, эрдэм судлалыг эрхэмлээд зогсохгүй олондоо түгээж явдаг нэгэн.

	Хүнийг ханилсан нөхрөөр нь шинж гэдэг ардын зайлбаргүй үнэн үг бий. Баянхонгор аймгийн Баянговь сумын 8 жилийн дунд сургууль, улмаар манайдаа авьяасыг дэмжин тэтгэх ганц хоёрхны нэг байсан Дүрслэх урлагийн дунд сургууль дүүргээд Санкт-Петербургийн урлагийн академид суралцаж байхдаа С. Бадрал зураач соёлын ертөнцийн олон арван хүмүүстэй танилцаж, үргэлж л оюуны зууч гэмээр хүн болгоны л мэргэжил онцлогт тохирсон ном шастир зөөнө. Үүнээс дээд буян хаа байв. Тэгээд ч зогсохгүй гарын үсэг, түүх соёлын дурсгал, бичиг үсгийн өвөөс уйгагүй цуглуулна. Энэ бүхэн судлах шинжих үйлст нь, тухайлбал бидний гар дээр тавиад байгаа “Их зураач Б. Шаравын сэтгэлгээний онцлог” гэдэг өчнөөн төчнөөн шинэ сөвүүн санаа агуулсан сонин номд нь тус болсон байхаас зайлахгүй.

	Зарим хүн гадаадад сургууль дүүргэхдээ хэт сайн сурахын тулд зургаа долоон жил харилгүй зүтгэдэг ч явдал бий.

	Гэтэл С. Бадрал зураач урлагийн академийн боловсролтны шинэ сөвүүн нүдээр эх орон, элгэн түмнээ, сав шим ертөнц, оюун мандлын нууц увдисыг нь нээх эрдэнэсийн эрэлд л мордсоор эргэж хургасаар байдаг юм санжээ.

	Бие хэл сэтгэлийн ур ухаан тэгширсэн тэрээр XX зууны Дорно дахины их зураач Балдуугийн Шаравын туурвилуудын учир начрыг энэ номд тунгаасан байна.

	Уншигч түмэндээ толилуулсан сайх номын үүдэл санаа, шинжлэл бичлэг ч ёстой л зүүрмэглэгч хун шиг гэрийг эзэгнэнхэн төрсөн монгол хүний гадна талаас зурагласан бус ёстой мэргэдийн айлдсанчлан гучин хоёр лагшин, наян найраг жигдрүүлэн хөрөглөж, үхэх төрөх хоёр үнэний хооронд зовлон жаргал хосолсон алаг хорвоогийн илт дүрийг амилуулан бүтээсэн их зураачийн туурвин бүтээсэн онцлог, өв тэгш арга барилаараа түмэндээ мөнхлөн үлдээсэн дүрүүд сэтгэлээсээ төрөгдөн зурахуйн ид хавыг шинжилсэн байна.

	С. Бадрал нь Б. Шаравын бүтээл солбицсон утсан холбоос мэт сүлэгдэн холбогдсон туурвилууд гэж зөв сайтар дүгнэсэн байна.

	Б. Шаравын зургийн өнгө этгээд сонин нь үнэнээс үнэн. Зургийн дүрүүд, дохио зангаа, үйл хөдлөл, утга зүйн онжид холболт, сэтгэлгээний тэлэлтийн гойд шинэчлэл хийснийг тэрээр олон жишээгээр барим тавим нотолж бичсэн бөгөөд зурхай, бөө мөргөл, шаш төр, иргэний ёсны шүтэлцэл холбоог хүртэл зохиомжлон бүтээсэн, ертөнц авгайн жамыг нээсэн зураач Б. Шарав, түүнийг нь таньсан С. Бадрал судлаачийн бичлэгийн онцлогийг ч уншигч Та зэрэгцүүлж ухааран, сэтгэлийн хав цэнгэл эдэлнэ гэдэгт итгэнэм. Ээ дээ цаашид ч бас их юм дуулгана даа.

	Урлан туурвих, судлан нээх хос хөтөлгөө морьтон эрхэм дүүдээ юу санасан үйл бүхэн сэтгэлчлэн бүтэхүйн ерөөлийн хадаг манжлагалан өргөмүү.

	 

	Урлаг Судлалын Ухааны доктор, дэд профессор Л. Батчулуун

	 

	
БОГДЫН ДЭРГЭДИЙН ЗУРААЧ БАЛДУУГИЙН ШАРАВЫН ЗАРИМ БҮТЭЭЛИЙГ АЖИГЛАН ШИНЖИХ БОЛСНЫ УЧИРТ

	Эрт эдүгээгийн соёлт улс түмний урлаг, сонгодог дурсгалын түүхийг үзэж байхад тухайн үндэстэн угсаатны түүх, амьдрал тэмцэл, зан үйл, дотоод сэтгэлийн ертөнцийг нээн харуулсан бүтээлүүд л он цагийн шалгарлыг даван туулж мөнхрөхийн шид агуулсан байдаг.

	Амьдарч байсан цаг үеийнхнийхээ оюун санааны өвөрмөц тусгал, ард түмнийхээ баяр гуниг хосолсон амьд үнэн дүр зураг, сэтгэлгээ мэдрэмжийн давтагдашгүй өв эрдэнэ болсон алдарт бүтээлүүд туурвиж үлдээсэн Дорно, Өрнийн их зураач, барималчдын тухай энд тэр болгоныг өгүүлэвч баршгүй. Монголын эрт эдүгээгийн зураачдын дотроос нүүдэлч малчдын амьдралын жинхэнэ үнэн хэв шинжит дүр торх, бусад улс үндэстнээс ялгарах өвөрмөц тод онцлог, байгальтай харьцах арга ухаан, орчлонгийн хүмүүний явдлыг төрөх, мөнх бусыг үзэх, түүний хойно шувуу, араатан амьтдын идэш болж, газрын хөрсөнд шингэх сүнс нь гарч хүн амьтанд шилжих, шинээр төрөх хүртэлх жаргал зовлон болон ил далд бүхий л амьдрал үйл, жам ёсыг хэнд ч ойлгомжтой, дэлгэрэнгүй дүрсэлж үлдээсэн суу билигтнүүдийн нэг бол Богд хааны ордны их зураач марзан Шарав (1869-1939) бөлгөө.

	XX зууны Монголын уран зураачдаас Марзан Шарав шиг ард түмнийхээ амьдралын үнэн, шог наргиан, сэтгэлийн дууллыг өр зүрхнээсээ, өөрийн гэсэн арга барил сэтгэлгээгээрээ бүтээлдээ нээн харуулсан зураачийг олох нь үст мэлхийг олохын адил буюу.

	Дүрслэх урлаг, уран зураг гэж хэрхэн юу болохыг ойлгож ядан, цаас харандаа нийлүүлж бяцхан оюунаа хөгжөөхөөр нийслэл хотод ирсэн арван хэдхэн наснаасаа мөхөс миний бие энэхүү сод их зураачийн бүтээлээс таталбар хийж авдаг байсан минь "нууцад" нь нэвтрэх сэжүүр байж дээ.

	ДУДС-д суралцаж байх үедээ хичээл тарсны дараа хааяа мөн дадлагаар судалбар хийж байхдаа Марзан Шаравын “Нэг өдөр”, “Үрс гаргалт” буюу “Айргийн баяр” бүтээлүүдийн адал явдалт үйл явдлуудыг ажиглан, сэтгэл хөдөлгөсөн донжтой зургуудыг нь зурж тэмдэглэн авдаг байснаа одоо эргүүлж үзээд байхад би өөрийнхөө зураас, дүрслэлийн ур мэдрэмжээ хэрхэн хөгжиж ирснийг төсөөлөн ухаарч ойлгодог юм. Умард газар Санкт-Петербург хотноо суралцаж ахуйд минь хөдөөгийн малчин ардын бужигнасан амьдрал дунд өсөж торнихдоо үзсэн сэтгэлд хоногшсон дүр, ертөнц минь Марзан Шаравын зургууд шиг амилж гэгээн өдөр цээжинд харанхуй шөнө зүүдэнд үзэгдээд амар заяа үзүүлэхгүй болохоор нь цаасан дээр зурж бичиж тэмдэглэн үлдээдэг байсан сан. Тэгээд ч Монголын нүүдэлчин амьдралтай малчин ардын дүр зураг, сэтгэл тэр л амьдрал орчинд төрж өссөн зураачдын бүтээлээр дамжин их урлагт мөнхөрдгийг ойлгож ухаарсан бөлгөө. Тэр цагт Марзан Шаравын бүтээлээс эгзэгтэй марзан шог наргиан аястай хэсгийг нь түлхүү сонирхож цаад мөн чанар, утга учир нь түүгээр халхлагдан байгааг олж хараагүй л явж дээ.

	Гэвч түүний зурсан хүмүүн амьтны дүрслэл, донж төрх, зохиомж сэтгэлгээ, зураасны соёлоос байнга суралцаж явсны буянаар жир хүмүүсийн үздэгээс арай өөрөөр хэдэн талаас нь харах, учрыг нь олох болсон юм байх.

	Марзан Шаравын бүтээлийн нууц нь ил задгай дүрслэгдсэн байгаль хүмүүний амьдралын цаана нүүдэлчин монголчуудын орчлонгийн жам ёсыг дагаж, зохицож ирсэн бичигдээгүй ном, сүсэг бишрэл, эрдэм ухаан байдаг юм. Хөдөөгийн монгол хүүхдүүдийн гар хуруундаа утас татан тоглох уран гаргалгаа үүсгэх солбицсон утсан холбоос мэт “Нэг өдөр”, “Үрс гаргалт” зургийн үйл явдлын өрнөл нь хоорондоо сүлэлдэн холбогдсон буюу. Эрх балчир насандаа гэрийнхээ хоймрын ширмэл ширдэг дээрх шагайн задгай зохиомжийг би сайх бүтээлүүдээс мэдэрч хардаг.

	Цагаан голын баруун хаяа “Дунд хар хошуу” хэмээх өвөлжөөнд манайхыг олон жил өвөлжихөд хонож өнжөөд явдаг хүмүүс, айл саахалтын хөгшчүүл, буурал аав, буурай ээжийн минь ярьдаг хууч яриа, үлгэр домог мэт урьдын хүмүүсийн амьдрал, чөтгөр шулам, эрлэг тамын ертөнц, Марзан Шаравын бүтээлүүдээс мөн тодорч ирэх мэт нэг л сэтгэлд дотно.

	Энэ их зураачийн хувийн амьдрал, нүүдэлчин монголын амьдралын нэвтэрхий толь болсон алдарт бүтээлүүдийн тухай урлаг судлаач Л. Сономцэрэн, Н. Цүлтэм, Л. Батчулуун, Б. Бадрах, Ж. Саруулбуян, Ү. Дашням, С. Лувсанвандан, Д. Майдар, зураач Д. Дамдинсүрэн, магистр зураач Д. Батмөнх, М. Баярмагнай, эрдэмтэн зохиолч Ц. Дамдинсүрэн, Б. Ринчен зэрэг нэрт хүмүүс ном бүтээлдээ янз бүрээр тэмдэглэсэн байна. ОХУ-ын сэтгүүлч, эрдэмтэн судлаач И. И. Ломакина “Марзан Шарав” (М. 1974) ном бичиж хэвлүүлсэн нь Б. Шаравын бүтээлийг дэлхийн соёлт хүмүүст танилдуулахад ихээхэн үүрэг гүйцэтгэсэн билээ.

	Марзан Шаравын амьдрал, бүтээлийн талаар жижиг ч гэсэн анхны чамбай ном бичиж үлдээсэн урлаг судлаач асан Л. Сономцэрэн бээр ДУДС-д суралцаж байхад минь өөрийн цаг заваараа хэдэн цаг монголын урлагийн түүхийн хичээл зааж, бидний сонирхсон асуултад ихэд уриалгахан хариулдаг байсан сан.

	“Шаравын аж байдлын тухай зураг бол монголын угсаатны зүйн онцлог шинжтэй нягт холбоотой. Ер нь Шаравын зургуудыг угсаатны зүйн онцлогтой нягт холбож үзэхгүй бол ойлгоход бэрх ээ. Зураач маань монголын угсаатны зүйн онцлогийг нарийн мэддэг, түүнийгээ уран бүтээлдээ хуулбарлан тоочсон биш, бүтээлчээр баяжуулж хэрэглэсэн байдаг. Тухайлбал “Нэг өдрийн амьдрал” гэдэг зургийн баруунтаах дунд талд хурим болох ёсыг харуулж хүүгийн талынхан хүүхнийг авахаар ирсэн, хүүхнийг булаан авах дүр үзүүлдэг ёс, бэрийг авч явж байгааг дүрслээд, зүүнтээх дээд талд бэрийг авч ирээд, гэрт оруулдаг заншил ёс, хуримын ёсонд орсон бороо арилдаг, ирсэн гийчид буцдаг” гэж хөөж явуулдаг заншлыг авч дүрсэлжээ. Зургийн зүүнтээх доод талд эсгий хийж байгаа хэсэгт эсгийн даллага авч байгаа, эсгий зулж байгаа, эсгийг өнхрүүлэн хуйлж байгаа, эсгийг боогоод мялааж байгаа, эсгийг хийж дууссан байдлаар цөмийг харуулжээ. Зураач угсаатны зүйн онцлогоос харуулахдаа ажлын явцыг тун нарийн дараалалтайгаар зурсан байдаг. Мөнхүү хоёр зураг өөр хоорондоо нягт уялдсан төдийгүй тэр үеийн амьдралын нийтлэг хэсгээс харуулж чадсан байна”. (Л. Сономцэрэн. “Орчин үеийн Монголын дүрслэх урлаг”. УБ. 1976. 18-р тал).

	Мөн Санкт-Петербург хотноо урлагийн академид суралцаж байхдаа монголын түүх, соёл урлагийн талаар 10-аад ном бичиж хэвлүүлсэн судлаач И И. Ломакина авгайтай ажил хэргийн холбоотой явж, ховор нандин номын сангаас нь ном авч үзэж тэмдэглэн, түүнээс манай эрдэмтэн, зураач сэхээтнүүдэд илгээсэн захиа номыг дамжуулан хариу захидлуудыг нь хүргэж өгдөг байсан минь өнөө санахад бахтай.

	Мөн эртний Монголын дүрслэх урлаг, монгол зургийн хэд хэдэн сайхан ном бүтээсэн эрдэмтэн зураач Н. Цүлтэм гуайтай дотно нөхөрлөж үнэт сайхан сургамж сонсож явлаа. Манай түүхэн сэдэвт уран зургийн нэрт зураач асан Б. Пүрэвсүх багш оюутан ахуйд минь чи Шарав гуай шиг зурах хэрэгтэй юм даа гэж билээ. Марзан Шаравын зарим нэг уран бүтээлд хийсэн ажиглалт тэмдэглэлээ “Ил товчоо”, “Дал” сонинуудад нийтлүүлж байснаа бага зэрэг дэлгэрүүлэн сайх товхимолд оруулав.

	Энэхүү номыг бүтээхэд минь өөрсдийн цаг заваа хайрлалгүй бичлэгийн эхийг уншиж утга, ухаарлын үнэтэй сургамж зөвлөгөө өгч, бүтээж судлахын урам дэм хайрлаж оршил бичсэн өнөө үеийн Монголын урлахуй ухааны нэртэй эрдэмтэд болох Л. Батчулуун болон шүүмж дүгнэлт хийсэн Ж. Саруулбуян нарын уужим сэтгэл эрдэм ухаанд биширмүү. Монголын уламжлалт дүрслэх урлаг, утга соёлын дурсгалыг судлах, нээх талаар энэ насны амьдралаа зориулж, бүтээл арвин яваа сайх хоёр эрдэмтэнтэй нэлээн хэдэн жилийн өмнөөс ном буяны садан болж, ахалдан дүүлэлдэж, бие биедээ дэм урам өгч ирвэй.

	Эртний сурвалжит Монгол түмэнд ном эрдэм, урлаг соёлын ач тус цаглашгүй их ээ.

	Буяны үр дэлгэртүгэй.

	 

	Сүхбаатарын Бадрал 

	(зураач, уран барималч)

“НЭГ ӨДӨР” БҮТЭЭЛ ДЭЭР ХАРААГАА ТОГТООХУЙ

	“Нэг өдөр” зургийн дэвсгэр дээр хараагаа тогтоон, газрын баримжаа, хүмүүн малын үйл хөдөлгөөнийг ажиглахуй монголчуудын байгаль дэлхий хийгээд тэнгэр эрхэстэй харьцах арга ухаан, одон зурхайн болон аман зохиолын үлгэр домог, зүйр цэцэн үгс, оньсого, хууч яриа, шүтлэг бишрэл нэвт шингэсэн байдаг ба амьдралын эхлэл, өрнөл, төгсгөл, хүсэл, үргэлжлэл нь ч сэдэв дүрслэлтэйгээ холбогдоно. Ер хүмүүний таван мэдрэхүй нэвт шингэсэн хосгүй туурвил болохыг хэн ч харсан ойлгоно. Монгол хүмүүний эвдрээгүй цэвэр ариун сэтгэл, эрүүл чийрэг бие махбод, түмэн онд уламжилж ирсэн нүүдэлчдийн ахуй амьдрал хийгээд байгалийн унаган тогтоц, төрх байдлыг дүрслэн үлдээсэн нь өнөө үеийн бидэнд ихийг бодогдуулдаг.

	Бүтээл дээрх зураглал хэд хэдэн хэсэгт хуваагдах аж.

	Эсгий хийх зан үйл, бэр буулган авах, шинэ гэрийн найр хурим, овоо тахилга, нас барсан хүнийг хөдөөлүүлэх ёс горим, хангайд мод түлээ бэлтгэх ажил, газар хагалж тариа тарих талбай болон хагалсан газрын дундах суурин хүрээ хийдийн айлууд, тариа тээрэмдэн цайруулж, хадлан хадах, түймэр унтраах бужигнасан их ажлууд, говь хээр тал дахь зээрийн ав, гэрээ буулган тэмээнд ачаалж нүүдэллэх айл зэрэг хэд хэдэн том бүлэг сэдэв зургийн дэвсгэрээс тодорно. Эдгээр үйл явдлууд сийлмэл цутгамал шатрууд, мэргэ төлөгний ховлог татах 41 чулуу өрж, тараан байрлуулсан мэт. Мөн гэрийн хоймор дахь ширмэл ширдэг дээр цацаж орхисон шагайн тойром зургийн зохиомжоос тодрох нь хүүхэд насыг минь эрхгүй санагдуулна. Лавшруулан харах аваас тэнгэрийн од эрхсийн байрлал, арван хуруундаа үйлийн утсаар уран гаргалгаа хийж тоглох хүүхэд хөгшдийн зугаа тоглоомын сүлжээсний хөдөлгөөн өөр үйл явдлын холбоос тодрох ажээ.

	Дээрх олон үйл явдлууд мөн өөр хоорондоо шатрын хүү, морь, тэмээ, тэрэг, бэрс, ноёны нүүдэл шалаагаар холбогдох мэт. Шатрын бүхий л нүүдэл (бэрс, тэмээ, морь, тэрэг, хүү), гаргалгаа, шалааны явцад бөөгнөрч, тарж сондгойрсон хүү, бодын дүрсүүд шиг аяндаа буй болсон зохиомжийн хөдөлгөөн сайх зургаас илхэн харагдана. Нүүдэлчин монголчуудын гүйлгээ, сэтгэх ухааныг нууцалсан оюун түлхүүр болох монголчуудын гүйлгээ, сэтгэх ухааныг нууцалсан оюун түлхүүр болох “Нэг өдөр” зургийн гүн ухааны сэтгэлгээ, ур дүрслэл цаглашгүй ихийг өгүүлнэ.

	Эцгээс үүдэж, эхээс төрөх, орчлонд хүмүүн болж төрсний хувьд зовлон жаргал, дутагдах гачигдах, элбэг хангалуун, цэнгэл баярыг үзэж туулах хийгээд:

	Өсөхөд шүд цагаан Өтлөхөд үс цагаан Үхэхэд яс цагаан гэх ертөнцийн гурван үнэн, урт богино дууны үг ая хосолсон, өр зүрхэнд шингэсэн эгшиглэнт шуранхайн яруу дуун “Нэг өдөр”-ийг уншихуйяа мэдрэгдэх буюу.

	Зургийн баруун дээд буланд ханаран хөшигрөх ой мод, түүнээс зүүн тийш борооны ганц цагаан үүлт тэнгэр, тариан талбайн усалгааны усан сувгууд, уул толгодын завсар хооронд цэлэлзэх нуур, голын ус, энд тэнд барьж үүдийг нь дэлгэсэн майхнууд болон зарим хүмүүсийн дээл хувцсыг гүн хөх өнгөөр зуржээ. Мөн гандаж цайсан хөх цэнхэр өнгөөр мод, тариа хадлангийн ганц нэг талбай, тэнгэрийн хаяа, уул толгодын орой нуруу, худгийн онгоцон дахь ус, хөдөөлүүлсэн эмгэний шарилын дэргэдэх жодгор, майхнуудын доторлогоо, зарим нэг эр эм хүний дээл өмд зэргийг даруухан дүрсэлжээ.

	Час улаан дээлтэй 40 гаруй хүн, 20-оод улаан авдар, ширээ байна. Мөн улаан хондон дээлтэй хүн 40 гаруй буй. Лам бадарчин тэргүүтэн шар дээлтэй 10-аад хүмүүн буй.

	Хар, хүрэн бор дээлтэй хүмүүс, жигүүртэн, зээр гөрөөс, буга согоо, чоно баавгайн авиа дуу хийгээд зүс байдал янз бүрийн өнгө зохирно. Дэлгэж тавьсан цагаан эсгий, гэрийн эсгий дээвэр туурга, хомын эсгий 20-иод тоотой буй. Толгодын өвөрт алдагдсан хээрийн түймэр, тэмээний тамга улайсгах гал, эсгий хийж буй айлын тогоотой хоол буцалгах тулган дахь гал болон майхантай улсын тулгатай галын (тогоо нэрэх) дөлийг улаанаар будсан, хэд хэдэн газар утаа май тавьж байгаа нь галыг дээдэлж, шүтэж ирсэн монголчуудын зан үйлийн тусгал, галын дөл утааг зурах арга барил их л тодорхой тэмдэглэгджээ.

	Монгол хүмүүний өнгийн бэлгэдэл янз бүрээр л туссан байна. Хүмүүн мал амьтны дүрслэлийг үзэхэд манай эртний Уйгур, Хятан улс хийгээд ХIII-ХIV зууны их гүрний үе, бурхны шашинт үеийн уран зургийн тиг, донж төрх, хэв шинж, сэтгэлээсээ төрөгдөн зурах ухааны уламжлал гүн шингэсэн нь гайхамшиг буюу. Энэхүү нүүдэлчин монголын мянган жилийн уран зургийн амин сүнсийг уламжлан авч хойч үедээ дуурьсах бүтээл юугаа үлдээсэн сод их зураачийн гавьяаг магтмуу.

	Зураг дээр эмэгтэй хүмүүнийг төрөх, гэрлэх, үхэх бүхий л хүрээнд хамгаас тод, онцгой үүрэгтэйгээр уран тод дүрсэлсэн нь зураач өөрөө багадаа эхийнхээ хайр ивээлээр өсөж хүмүүн болсон амьдралтай нь холбоотой ч биз ээ. Тод улаан дээлтэй жирэмсэн эмэгтэй (тэнгэр гэдэстэй) баруун гартаа хувинтай ус, зүүн гартаа шар бариувчтай хөлд орж буй хүүхэд хөтөлсөн дүр зургаас л гэхэд эмэгтэй хүний борви бохисхийх завгүй хүнд хүчир олон ажил, үүрэг хариуцлага, үйлийн үрийг эцгээс үүдэж, эхээс төрсөн хэн бүхний нүдний өмнө тодруулж өгсөн нь хайр энэрлийн бэлгэдэл, шүтээн гэмээр санагдана.

	Мөн эсгий хийж буй хэсэгт хоёр гартаа хувинтай ус бариад цааш явж байгаа ээжийнхээ араас чаргууцалдан “Би барьж явъя” гээд учир зүггүй чарлах хүүхдийн дүр балчир багадаа ээжийгээ зовоож асан хөгтэй дурсамжийг санагдуулдаг сан.

	Хээр араг үүрч, аргал түүж яваа авгай нар “Лусын амьтан”-тай тааралдаж айж цочин, уулга алдан хашхиралдаж, уран хөдөлгөөн үзүүлцгээнэ.

	Хатсан аргал, хоргол сөхөхөд доогуур нь орогнож байсан хорхой шавж, аалзнууд орох газраа олж ядан гүйлддэг сэн.

	Хөдөө хээр үхсэн тэмээ, адуу малын сэг, хувхай яс цайрч харагддагийг ч мөн орхилгүй зуржээ. Гэвч энэ нь бод малын сэг үү, үлэг гүрвэлийн чулуужсан яс уу гэдэг нь тодорхойгүй ажээ.

	Эртний дорно дахины гүн ухааны сэтгэлгээ, урлахуй ухаанд баримталж ирсэн “Төрөлхийн найман зураг”, (Эм хүмүүний арван шинж), “Эрдэнэ цогцолсон судрын таалал бэрийн тоо”, “Бурханы наян сайн найргийн нэр”, “Бурханы гучин хоёр сайн лагшин” зэрэг номлолыг зураач бээр эмэгтэй дүрүүддээ ямар нэгэн хэмжээгээр шингээсэн байдаг.

	Эм хүмүүний арван шинж болох есөн үзэсгэлэн төгс, есөн муу бүрдсэн, урт наст, богино наст, өнчин, эрийг дийлэгч, үргүй, шалиг, арвич нямбай, зусар бөгөөд аминчхан зэрэг бөгөөд энэ бүтээл дээр бүгд тодорхой.

	Худаг дээр тэмээ усалж байсан эр эм хосууд хүмүүний бие сэтгэлийн цэнгэлийг гүйцэтгэн ахуйд баруун хамар уруудан сайх хоёрын зүг мурилзан мушгирч мөлхөх хүрэн эрээн могой дөхөж очихыг харвал зураачийн төрсөн могой жилтэй далд утгаар холбогдох юм биш үү гэх сэтгэгдэл төрнө. Мөн “Зүүдний судар”-т могой зүүдэлбэл охин үр, хүүхэд олдох гэсэн нь буй. Худгаас цааш хамар даваад тэмээчин айлын бага гэрт хүүхэд төрж айл хотынхон дуу шуу болон тэвдэцгээхэд, цагаан морьтой улаан дээлт залуу шинэ “хүмүүн” төрснийг аймаг саахалтынханд зарлахаар баруун зүг давхиж одно.

	Өмнөх дүр зургууд гуравласан холбоо үүсгэн үйл явдал, учир зүй, утга ёгтлолоороо салшгүй холбогдоно.

	Мөн бэр буулгах, хуримлах ёсон хийгээд нүүдэл суудал, эсгий хийж буй, тариа ногоо, мод түлшний ажил, ан ав, үхэл хагацал бүхэн бүгд утга, дүрслэлээрээ нэгэн их үлгэрт багтах ажгуу. Хөдөөгийнхөн манайх тэдэнд эсгийгээ хийнэ очоорой, тохмын эсгийтэй болохгүй юу гэж айл саахалтынхандаа зар тархаана. Бэр буулгах, шинэ гэр барих, хуримын үйлээс ерөөл бэлгэдлийн үгс сонсогдоно.

	 

	Сарын сайныг 

	Саатан хүлээж...

	Сураад олдошгүй сувд 

	Эрээд олдошгүй эрдэнэ...

	 

	Зураг дээрх эр эм хүмүүс, хүүхэд багачуудын сэтгэл чөлөөтэй, задгай агаад хийж буй үйл бүтээл нь сайн муу гэж ялгахын аргагүй нүднээ илхэн. Үтрэм дээр цайруулсан тариагаар дүүргэсэн шуудайнууд, хонины хашааны шонд босгосон мануухай, (Өлзийхүү) уулын овоо тахих лам нар ч тийн орхигдсонгүй.

	XX зууны эхэн үеийн Богдын Хүрээний цорж Агваандорж бээрийн зохиосон “Тэнгэр, дэлхий газар орны сан тахилгын судар оршвой” хэмээх сударт Монгол орондоо өлзий бэлгэтэй болов уу гэхийн гадна, энгийн Монголчууд учрыг мэдэж сүсэлдэх санаа шүтэж бичсэн байдаг нь энэ бүтээлд мөн холбогдоно..

	Хүмүүсийн санаа цайлган, өр нимгэн сэтгэл, алиа хошигнолоор дүүрэн, хаана л бол хаана янаг амраг, морь малын тухай дуу, сэвэлзэх салхи үүсгэх исгэрээ сонстох мэт.

	Энд хээрээр гэр, хэцээр дэр хийж яваа бадарчдын явдал

	“... Түмэн зүйлийн жаргал зовлонг ярилцаад эхэлсэн юм даа хө” хэмээн дуулалдах тухайн үеийнхний үзэж сонссон амьдрал, өдөр судар үзэж маань мэгзэм унших лам багш, элдэв мууг зайлуулах арга шидтэй бөө гээд зураагүй үлдээсэн амьдрал үйл ховор. Говьд зээр агнаж яваа анчин гөрөөчдийн сэдвээс эхлээд л “Шалзат баахан Шарга” дууны зураглал, өрөвдөлтэй сургамжит түүх хүртэл уншигдах мэт.

	“Үрс гаргалт” зургийн зэлэн дээрх хар шаазгай алагч гүү энэ бүтээлд хээр толгодын дунд үүлэн борооны явдал үүсгэх хос залуусын хүлэг болох хар алаг үрээ болж давтагдах мэт ажээ. Шаазгай алагч зүсмийн гүү, мориор “шаазгайн хэл” судрын өгүүлэмжийг төлөөлсөн юм биш биз.

	“Нэг өдөр” зураг дээрх газрын баримжааг харахад баруун хойноосоо зүүн урагшаа сунаж хошуурч тогтсон, монгол орны хангай хээр, говь хэмээсэн гурван бүсийг харуулсан нь зураачийн газар зүйн мэдлэг, эх нутгаараа хэрэн хэсэж явсныг батлах буюу.

	Сайх бүтээл дээрх амьдралын дүр зургуудыг зураач 3-10 алхам, 10 алд, 3 аргамж болон айл саахалт, аймгийн газраас харагдах байдлаар зурсан нь хүний нүдний хараанд тодрох, алслах зэргийг сайтар бодож газрын хэмжээсний нарийн мэдлэгээ бүтээлдээ шингээснийг харж болно. “Үрс гаргалт”, “Богдын өвлийн ордон”, “Хайсантай лавран” зэрэг бүтээлүүд ч мөн адил. Эдгээр зургийн уран чадварлаг зураасны тоглолт нь алслалт, орон зай дүрслэлийн донж, сэтгэмжит зохиомжийг тодруулдаг онцлогтой.

	Алтай нурууны тогтоц, баруун хойноос зүүн урагш сунаж тогтсон байдагтай зураг дээрх уул толгодын үелэн тогтсон байдал ойролцоо буюу.

	Хуучин цагийн “ Газар шинжлэх судар” -ыг зураач сайн мэддэг, ямар газар зурвал зургийн үйл явдалд зохистой, зохисгүйн ялгал учрыг нэвтэрхийеэ судалсан хүн байжээ.

	 

	... Бас алин ч зугийн уул хол боловч сэрвэлзэн цухуйх ба 

	Хад чулуу мөн сэрвэлзвээс мууг ялгасугай 

	Өмнө хойно этгээд аль нэгэн боловч нэн их муу тул тэвч 

	Баруун өмнө, баруун хойно хоёрт хөтөл болбоос муу 

	Өмнө хөтөл муу

	Цагаан чулуу тэнгэрийн элч, түүний хойно үл буух 

	Хар чулуу чөтгөрийн хорлол, түүний өмнө ул буух 

	Улаан чулуу албины мануул, түүний зүүнтэй үл буух 

	Цөөрөм усны хойно ул буух, зовлонт хүмүүний нулимс буй 

	Өндөр уул хэлбэрт газар ул буух 

	Солбисон хошуу, тал дотор буух муу 

	Хагархай ба ангархай ба ац оньтой хадны тус муу 

	Уулын хошуу ба хормой баригдсан газар муу...

	Улаан тойром, улаан талын хойно буух муу.

	Өнгө зэвэрсэн ба шавар цав жалга муу буй.

	Ангархай хавцал мэт газрыг эрслэн ул буух, муу буй

	Хар цагаанаар алагласан зэрэг бөгөөд

	Өнгө байдал зохистой үгүй газарт ул буух, муу буй” 

	 

	хэмээсэн дээрх судрын муу гэсэн бүгд энэ зургийн газар, уул уснаас харагдахгүй.

	 

	“Их бага усны урсах нь хойноос зүүн этгээдээр эргэж баруун этгээдэд одох буюу тогтох нь сайн 

	Хэдий ус урсахгүй боловч мөн ийм хоолой эрэг жалга сайн.

	Уул толгод хотолсон өлгий түшлэг мэт бол сайн 

	Дүүрэн хүрээлсэн мэт газар сайн

	Өмнөх газар нам богино бөгөөд бөхийсөн мэт болбоос нэн сайн” 

	 

	гэсэн газрын аль сайн шинжийг “Нэг өдөр” зурагтаа их зураач шингээснийг үзэгчид төвөггүй ойлгоно.

“НЭГ ӨДӨР” ДЭЭРХ ЗУРХАЙН ГАРАГИЙН ҮР БУЮУ ЦАГ УЛИРЛЫН ДҮР ЗУРАГ

	“Нэг өдөр” зургийн өрнөл нь нүүдэлчин монголчуудын ахуй амьдралыг эргэх дөрвөн улирал дагийн аясаар хэрхэн өөрчлөгдөж хувирах байдал, зан үйл, нүүдэл суудал, үйл хөдөлгөөн хийгээд хүмүүн, мал амьтны сэтгэл зүй, ааш аягийг сүнс сүлд, амь амьсгал, агаар салхитай нь тов тодорхой зурж дүрсэлсэн байдаг. Монголчуудын ахуй амьдрал, зан заншлын нэвтэрхий толь болсон энэхүү алдарт бүтээлийн дэвсгэр буюу газар орны баримжааг дүрсэлснийг ажиглахуй монгол орны гурван бүсийн нутаг болох говь тал хээр, хангай ой хөвч нь доороос дээш шаталсан, наанаасаа цааш алслах орон зайд бүхнийг цэгцтэй нарийн дэс дараалалтай бодож зурсан нь илэрхий.

	Өмнө уг бүтээлийн тухай бичсэн дотоод гадаадын зарим эрдэмтэн судлаачдын өгүүллүүдэд элдэв зохиомж, үйл явдлыг гаднаас нь өнгөц судалж тэмдэглэсэн байдаг. Мөхөс миний ажигласнаар энэхүү бүгээлд монгол зурхайн ухаан түүний дотор гаригийн үр, өдрийн болоод сайн мууг харуулсан үйл хөдлөл бүхий зураглалууд нэн түгээмэл байгаа нь сонирхолтой юм. Хуучин цагт монгол хүн бүхэн өдрийн сайн муу, үйл бүтээлийн болох болохгүйг гаргууд сайн мэддэг байсан нь энэ зураг дээр бүр ч тодорхой.

	Ламын гэгээний анхдугаар дүр Лувсанданзанжанцангийн (1639-1704) зохиосон ”Үрийн зурхай сайтар номлосон бүхний хураангуй” хэмээх судрын нууцын эзэнд сайтар мөргөн гарагийн үрийг номлосуу бүлэгт өгүүлснээр:

	Ням гараг нь галын орон ихсийн сүлд гариг мөн буй. Газрын дээрх эрхшээх үйл ба хуримлах, хуран үймцээ ба хөрөнгө цацах,... амьдын үйл дор сайн болой хэмээснээс үзэхүл энэхүү зураг дээрх хурим хийж, ураг төрөл, айл хотлоороо бужигнан найрлаж, хагалсан газар тарианы үр цацаж буй болон эсгий хийх үйл явдлууд ням гарагт болж буй ажгуу. Мөн гэр, сүмийн индрийг дэвсэх ба хувцас эсгэх, чинагш өгөх, ханах, төөнөхийг тэвч. Бэр авбаас дахин дахин юүлмүй. Ер үхэгсдийн үйл дор муу. Хүүрт үлэхүй дор сайн. Хүмүүн үхвээс долоон хүмүүн үхьюү гэх.

	Даваа гариг нь усны орон, эхнэрийн сүлд буй. Хишиг даллахуй... лус тахихуй ба тэнгэр тахихуй, хөрөнгө цацах, архи нэрэх, шүтээн босгох, бэр авах... тойн болох, ном сонсох, мөрд ороход сайн гэх тул зургийн дээд хэсэгт болж бүхий үйл явдлууд болох зүүн хошуунаас бэр буулгаж буй хүмүүс, уулын оройд овоо тахиж, тэнгэрээс хур бороо гуйн мөргөж залбирах эрчүүд, хурим хийх айлын баруун майханд тогоо нэрж байгаа, эсгий хийх нь энэ өдрийн явдал буй.

	Мягмар гараг нь галын орон асрын сүлд тул шинэ орныг барихуй,... догшин үйлд сайн гэх. Чоно тарвага, буга зээр, агнаж сум тавьж яваа анчдын хатуу үйлийг үзүүлсэн адал явдалт, ёс бусыг үзүүлсэн зураглалууд, шинэ гэр барих нь энэ гаригийнх буй. Нохой өдөр гөрөөлөхүй сайн гэх тул энэ нь нохой өдрийн үйл буй.

	Лхагва гариг усны ягчсын сүлд мөн. Амилах эдийн тэнгэр бүтээх, бичиг зурхай сурахуй, ураг болох ба худалдаа амьд ба өөрийн хэргийг бүтээхүйд сайн. Мөн бэр авбаас охин төрьюү. Үхсэний үйлд сайн. Эр хүмүүн үхвээс боол зардсанаа муу. Эм хүмүүн үхвээс үхлийн сүүл тасрах сайн гэх. Зураг дээрх бэр буулгах хуримлаж хол ойрынхон ураг барилдаж буй, тэмээчин айлын эхнэрээс охин төрөх, эсгий хийж буй айлын майханд зурхай үзэж буй лам, гашуудалд автаж бэлэвсэрсэн хүмүүс үхэгсдийн сүнсийг салгах, оршуулах зан үйл, нэгэн эмэгтэй нас барж үхлийн үүдийг хааж буй нь энэ гарагт болж буй мэт.

	Пүрэв гариг нь мод ба хийн чанартай тойн хүмүүний сүлд гариг. Энэ өдөр бичиг эрдэм сурах, авшиг өгөх, санваар өгөх, номлол сонсох, модны үйл ба мөрд орохуй, хөрөнгө цацах, буяны үйлд сайн. Бэр авбаас төгс цогт болох, эсгий хийх айлын майханд лам багш залран зурхай үзэн ном уншиж суух, бэлэг сэлт солилцож буй хүмүүс, мөн зургийн төв хэсэгт нас барсан хүний хойдохыг уншин хагацал зовлонг үзсэн төрөл төрөгсдийн сэтгэлийг зөөлрүүлж бясалгал үйлдэх хувраг хүмүүний номын үйл, мод бэлтгэн, хөрөө сүх хангинуулах хангай нутгийнхныг дүрсэлсэн хэсгийн зураглал энэ өдрийн үйл явдал буюу, 

	Баасан гариг нь төмөр ба шороон орон дээдэс хаадын сүлд од мөн. Даваа гаригийн зураглалыг харуулсан тэнгэр овоо тахиж, хурим хийх, бэр буулгаж буй хэсэг нь мөн баасан гаригийн үр буй. Үхэгсдийг оршуулж буй зураглал энэ өдөр болж байгаа. Энэ өдөр нүүдэл хийхүй муу гэжээ.

	Бямба гаригт шороон орон нялхсын сүлд гариг мөн. Хөрөнгө цацах, мод тарих, худаг гаргах, хот байшин барихад сайн, түүнээс бус үйлст муу гэх.

	Зургийн зүүн доод буланд энэ өдөр ухсан шинэхэн худаг байх бөгөөд ус уухаар тэмээнүүд толгод ороон цувж ирнэ. Мөн тэмээчин айлын нялх үрийн сүлд буй. Хангайн модонд байшин хашаа барихаар модчид мод зүсэж хөрөөдөн хурааж, үхэр тэргээр зөөнө. “Эрдэнийн эрих” хэмээх судраас өөрийн гариг ба сүлд гариг ургавал огторгуйд булаалдах, худалдааны үйл хүчнийг үүсгэх, ид тэнцэх, наадам наргиан, морь уралдах ба наргиа наадам, шог хошин явдал, хадам эх бэрийн хоорондох хэрүүл маргаан, эхнэрийнхээ тоосыг гөвөх эрийн зураглал энэ өдөрт илүүтэй холбогдоно.

	Долоон гаригийн аль ч өдөр болов нөхрийн зүгт тус бүтэн эдтэй учиръюу. Эхийн зүгт сайн үгс сонсъюу. Өөрийн зүгт хэл ам гаслан болъюу. Хөвүүний зүгт хэрүүл тэмцэл болъюу хэмээсэн зүгийн оньсыг мэдүүлсэн болой гэх зурхайн үзлэгийн үр “Нэг өдөр” бүтээл дээрх уул толгодын завсраар цухуйх айл гэр, майхан тойрсон хүн малын ирж буцах хөл хөдөлгөөнөөс тодорхой харагдана. Барс туулай тэргүүтэн, арван хоёр өдөр ба найман хүлил, мэнгэний үрийг өгүүлсэн нь тодорхой байх тул хэн ч цаг тооны бичгийг хараад ойлгох тул орхисуу.

	Зураг дээр нэлэнхийд нь хараа тогтоон анхааралтай ажиглан харахуй малч монголчуудын ахуй амьдралын нарийн дэг жаяг хийгээд дөрвөн улирлын чанартай зан үйл болох доорх дүр зургууд тодрохыг үзэх буй.

	Хавар тэмээ мал ноослох, ингэ ботголох, хангайд түймэр гарах, газар хагалж тариа тарих.

	Зуны эхэн сард зусландаа буух, сүү сааль, тогоо нэрэх, уул овоо тахих хонио хяргах эсгий хийх, нуурт усны шувууд хөвөх, булаг голын ус хийгээд гар худгаас ангаж цангасан малаа услах, сэтгэлтэй хос залуус салхин сарны явдал үүсгэмүй.

	Халуун намар, ахрын ноосоор эсгий хийх, бэр буулгаж шинэ гэрийн найр хийх, мод аргал түлшээ бэлтгэх, хадлан тариагаа хураах, анчин залуус буга, зээр гөрөөс, тарвага, зурмын анд гарч ганзага дүүрэн олзтой ирэх, намрын адаг сард хүнс гаргаж өвлийн идшээ базаана. Айлууд тэмээнд ачаалан өвөлжөөгөө бараадан нүүнэ.

	Өвлийн жавар тачигнасан идэр есийн хүйтэнд орсон буур шүдээ хавиран сүр үзүүлж ингэ ингэнд суух аж. Тэмээчин тэмээгээ хураахуй, нэгэн залуу хархүү эмнэг тайлаг сургаж яваад туйлж харайхад нь хөлдүү газар түрүүлгээ хараад хийсэж ойчих нь инээдтэй. Жавар сөрсөн нэг хар хүн, лам багштайгаа хоёул тэмээнийхээ хар хурдаар их л яаравчлан элдэж тэшүүлнэ. Сэрүүн намар хол газар жин тээж явсан улс өвлийн дунд сард нутагтаа буцаж ирнэ.

	Хурим найр хийх, хүүхэд төрөх, айлчин гийчид ирж буцах, барилдаж ноцолдох, хол ойр хэрэн хэсэж хэл дуулгах бадарчдын явган аялал, лам багшаас ном сонсох, бөө бөөлөх, аргал түлш түүх, ховоо татах, морь малаас унаж бэртэх, ертөнцийн мөнх бусыг үзэх, үхэгсдийг хөдөөлүүлж араас нь буян үйлдэх нь аль ч улиралд байх ерийн үзэгдэл учир зураач энэ бүхнийг байвал зохих газарт нь шигтгээ болгон чөлөөтэй дүрсэлсэн амой.

	Мөн сайх бүтээл дээр дөрвөн улирлын дүр зураг тодорхой харагдахаас гадна нэг өдрийн цаг хэмжүүр болох үүр цайх, нар мандах, нар хөөрөх, бага үд, үд дунд нар тонгойх үе (нар хэвийх үе), нар жаргах (орой), үдшийн үйл явдлууд өрнөнө. Гэр бүл бологч залуусын жил судрыг үзэж зохимжтой цагт нь бэрийг гуйж мордуулах, хүүгийн гэрт хэзээ хүргэж ирэх, шөнө өдрийн аль цагт төрсөн хүүхдийн төөрөг заяа буян ямар, цаг бусаар нас барсан хүний жил ямар, ивээл жилтэй сэжиггүй хүн ясыг нь барих, суудал мэнгийг үзэн хүүрийг нь хэдийд аль зүгт гаргаж хаанаас ямар цагт буцаж ирэх, гэрээ ачаалж нүүх, шинэ нутагт сэлгэн буух, овоо тахилга болон эсгий хийх ажлыг эхлэх цагийг зурхайчид үзэж тогтоох бөгөөд сайх зураг дээр тэр бүхэн ном ёсоороо болж буйг харуулсан аж.

	Монголчууд алив ажил үйлийг ургах нартай уралдан “Нарны галтайд” хэмээн хүүхэд хөгшидгүй эрвийх дэрвийхээрээ хичээж хөдлөн, ядарсан шинжгүй дуусгадаг бөгөөд энэ нь зургийн баруун доод буланд айл хотоороо нийлэн долоон цагаан эсгий хийх хүмүүсийг тойрон бужигнах хөдөөгийнхний адал явдалт амьдралаас илхэн. Дэлгээд орхисон даргар туурган цагаан эсгийнүүдийг харахад хүмүүсийн савсан унгас, зулсан ноос, шинэхэн эсгийд тэдний сайхан сэтгэл шингэсэн нь үйл бүтэх өдөр гаригийн үр буй. Гариг өдрийг шинжин зурагласан “Нэг өдөр ” бүтээлийн үйл явдлын дүр дүрслэлийг зургийн баруун доод булан буюу эсгий хийж буй хүмүүсийн зүгээс зүүн дээд буланд харагдах усан баригч үүлсийн чигт хараа сунгахуй алслах байдлаар уулс толгод дамнуулан дүрслэхдээ эсгий ширдэг дээрх цацсан шагай шиг тарааж өрж цувуулан зохиомжилсон нь тэнгэр эрхсийн оддын байрлал хийгээд хүүхэд насны минь шагайн тоглоомыг санагдуулахыг дахин давтан өгүүлэх авай. Уул толгодын орой ирмэгийг зурсныг сониуч нүдээр ажихуй хуучны монголын дуу хөгжим, маанийн аялгуу хэмнэлийг тэмдэглэсэн ая дангийн судрын долгиолох зураасан бичлэг болоод эрчлэн гулсах могойн хөдөлгөөн лүгээ агаар нэгэн харагдах нь сонин. Тиймээс энэ бүтээлийн дүрслэл, уул толгодын орой, хүмүүн, мал амьтдын хөдөлгөөнөөс хөгжмийн хөг дуун эгшиглэх нь хөгжим судлаачдын анхаарлыг татах буй. Морин хуурын зөөлөн татлага эгшиглэх шиг сэтгэл уяраах хөг эгшиглэн дуурьсана. Зургийн үйл явдлыг хол ойр явж юм үзэж нүд тайлсан өвгөн эмгэн болон урт чихт ам нь халсан бадарчны дэгс яриа маягаар хүүрнэн өгүүлсэн мэт.

	Манай ард түмний угсаатны зүй, зүйр цэцэн бэлгэдэл үгс, ерөөл магтаал, оньсого таавар, дуу хуур, уярал хайр, хүмүүний таван мэдрэхүй “Нэг өдөр”-т шингэснийг тоочиж барахгүй.

	Сайх бүтээлдээ зураач бээр Байгаль далайгаас түмэн газрын Цагаан хэрэм хүртэл хийгээд Алтай, Хянганы завсарт орших нүүдэлчин монголчуудын ертөнцийг үзэх сэтгэлгээ, ахуй амьдралд одон зурхайн найман хүлил, цаг тоолол, зүг чиг, мэнгэ, суудал, махбод, арван хоёр жил тэнгэр эрхэс, оддын байрлал, гэр орд хийгээд өдөр гаригийн үр, журамлан дагах хийгээд цээрлэх ёсыг юу юунаас илүүтэй гүн их учир холбогдолтойгоор дүрсэлсэн нь илэрхий.

	Мөн түүнээс дутуугүй хэрээ, шаазгайн хэл, мал амьтдын дуу авиа хийгээд хөдөлгөөн, шүлсэндээ цацах, алга загатнах, нүдний зовхи татах, зүүд зөнгийн совин сайн муугийн ёр ёгтлол түүний ялгалыг монголчууд мянга мянган оны туршид ажиглан шинжиж үр хүүхдэдээ заан сургахын сацуу судар номдоо хүртэл тэмдэглэж ирснийг их зураач Шарав үндэсний зургийн хэллэгээр ийнхүү учир утгатай зурж гаргасан буюу. Хээр хөдөөлүүлсэн хүний хүүрэн дээр бархирч гуаглах хэрээний дууг сонссон хэн хүнгүй “сайн хэлээ нааш нь муу хэлээ цааш нь” хэмээн залбирна. Энэ бүтээлээс “Хэрээний хэлээр шинжих нь” судрын нууц тарнийн үг утга тодрох мэт. Мөн уул усны сан тахилга, “Цагаан өвгөний сан”, мангас бирд, хишиг дэлгэрэх, хийморь сэргэх өдрийг үзэх судруудын үг утга ч тодрох зургийн төв хэсэгт ил тавьж хөдөөлүүлсэн хүний хүүрийг хон хэрээ, хээрийн боохой амтархан зооглох, оршуулгад оролцсон хүмүүс майхан дотор талийгаачийн хойдохыг унших лам багшийн маанийн сонсон сууцгаах ажгуу. “Газрыг шинжих судар”-ын сайны шинж бүрдсэн уужим газар нас барсан хүнийг ил тавьсан байна. Ер нь энэ бүтээлд хүнийг эхийн хэвлийд олдох хийгээд төрөх үхэх хүртэлх бүхий л амьдралыг үзүүлсэн буй. “Нэг өдөр” бүтээлийн дүрслэлийг ерөнхийд нь өнгөц хараад өнгөрөхөд шог хошин адал явдалт амьдрал харагдах боловч сэтгэл гарган нэгд нэгэнгүй нарийн тодорхой унших аваас цөвийн цагийн байдлыг тодорхойлсон V болон VIII Богд гэгээний лүндэн сануулга, “Чулууны бичиг”-ийн далд санаан тайлал тодрох нь ихийг бодогдуулах буюу, ер нь хуучны нэр мэдэгдэх, мэдэгдэхгүй зураачдын таталбар болон янз бүрийн хэмжээтэй эх зураг, модон барын дардаснуудад зурхайн ухаан, лус, эзэн савдаг, шуламс ад зэтгэрийн нүдэнд үзэгдэх үзэгдэхгүй дүрсүүдийн зураг их байгаа нь бүгд л зурхайтай холбоотой.

	Хуучны зураачид зөвхөн зураасны ур, өнгө будгийн зохицол, зурж буй дүрслэлийнхээ донж төрх сэдвээр хязгаарлахгүй ардын аман яриа, үлгэр домог билиг зүй, одон зурхай, шашин номын зан үйл эрдэм ухааны арга билиг хийгээд орчлон ертөнцийн сав шим, хүмүүний амьдрал, эртний түүхийн энгүй их мэдлэгтэй соёлт хүмүүс байжээ.

	 

	
НОХОЙ, БАР ӨДӨР БУЮУ “ҮРС ГАРГАЛТ”

	Хур бороо элбэг, газрын гарц сайн зуны эхэн сараас хөдөөгийнхөн гүүгээ барьж унагаа уях, гүү саах, ишиг хурга хөнгөлөх, хурдан морь уях, хонио хяргаж эсгий хийх, сүү сааль гээд цаг зуурын болоод өдөр тутмын ар араасаа хөвөрсөн их ажил барагдахгүй.

	Гүү барьж унагаа уяхаар айл саахалтынхан учир ёс мэдэх өвгөдөөс өдрийн сайныг асууж сонгон товлож амьтан ах дүүс, хол ойрынхонд ирэх нохой өдөр унагаа уяж айргийн баяр хийх зар тараана.

	Гүү барих сайн өдөр нь шинийн 1, 5, 11, 13, 29 эдгээр болой. Мөн ням гариг өдрийн учрал нохой өдөр машид сайн. Адуу мал үржиж олширч идээ цагаа бялхан цалгихыг бэлгэдмүй хэмээх буюу. Бага насаа төрөл төрөгсөд болон өвөг эцгийн гар дээр хөдөө малын захад өнгөрөөсөн болохоор малчдын ахуй амьдралын нарийн ширийн дэг горим, зан үйл, ёс уламжлалыг багагүй гадарлах тул биеэрээ туулж үзсэн бүхэн гэгээн өдөр цээжинд, харанхуй шөнө зүүдэнд үзэгдэж бүтээлийн минь сэдэв болж амилдаг бөлгөө. Гүү барих товыг хүлээж ядсан айл саахалтын хүүхэд залуучууд нохой өдрийн өглөө эрт адуутай айлын унагаа уяхад нь туслахаар уурга суналзуулсаар ирцгээнэ. Энэ өдрийн өглөө тэнгэр цэлмэг, нартай халуун болох нээ.

	Эрт гарсан тэнхлүүн унагануудыг уургалахуй байдаг хүчээрээ чарлан зүтгэхэд хэн нэг нь гүйн очиж хуйвнаас салган хүзүүдэн авахад тэр чигээрээ чирч давхисаар бутан дундуур харайхад мөнөөх эв хавгүй залуу хөл алдан бүдэрч унаад цугларсан олны инээдэм болно.

	Малд эв дүйтэй нэг нь барьсан унагаа хүзүүдэн цавьдаж түрж ногтолж зэлнээс уяна. Номхон гүүний унагыг эхэд нь наалдаж байгаад дээгүүр нь гараа явуулж зөөлхөн илж маажиж байгаад барина. Унагаа дагуулж давхих ороо догшин залуу гүүнүүдийг хоргоон зогсоох, уургалж бариад богочлох буюу чөдөрлөнө. Эв дүйгүй зарим нь чирэгдэн алдах. Сурмаг уургачид морь, унага уургалахын гайхамшиг урлагийг үзүүлэн аавын хөвүүдийн магтаал, авгай хүүхнүүдийн уулга алдах сэтгэл хөдлөлөөр урмаа сэргээнэ.

	Газар тэнгэр нийлэх мэт тоосорч доргихуй азарга янцгааж, уургын хуйванд орсон унаганууд цовхчин зүтгэж чарлах дуунаар үүрсэн тургилах гүүнүүд, хүмүүн малын бужигнан буцлах хөдөлгөөн нь эрт үеийн морьт цэргийн байлдааны талбарт орсон бол ийм байх байсан болов уу хэмээх сэтгэгдэл төрүүлнэ.

	Гүүн зэл тойруулан хураах адуунаас ороо морьд догшин үрээ байдаснууд хаа нэгтэйгээс цойлон гарч ирээд дайрч их шахам халз тулаад өнгөрөхүй орилж хашхирч гар хөлөө сарвагануулан харайж гүйх хүүхэд хөгшдийн донж байдал “Жалам хар” бүжгийн хэм хэмнэлийг санагдуулна. Хөлд орж буй ууцан тус оор мэнгэт балчир хүүхдийг анхааралгүй орхисноос морины хөлд орчих шахна. Буцааж хоргоосон олны дундуур дайрсан морины хөлд орсон хүүхэд сайх морины гэдэс доор дөрвөн хөлийн дунд эргэлдэж байхыг миний бие багадаа үзэж бөлгөө.

	Морь давхиад өнгөрөхүй мөнөөх хүүхэд ч дуугарч чадахгүй элгээ эвхсээр босоод ирэхүй авгай хүүхнүүд уулга алдан гүйлдэж тэвэрч аван сэгсэрч эвий эвий хэмээн уулга алдацгаан дүүгээ харж байсан гэж ах эгчийг нь зэмлэнгүй хашхирахуй тэрхэн агшинд хамаг амьтны анхаарал хайр татаж орхисон өнөө гайхал сөөвгөр амандаа чихэр хүлхсээр юу ч болоогүй юм шиг эгчийнхээ гараас хөтлөн гэрийн зүг одно. Томчуул ч гүүний тэр явдлыг тэгсхийгээд мартаж адуу малтайгаа хөөцөлдөнө.

	Наран хөөрөх үет эхэлсэн гүү барих үйл бага үдийн үед сая өндөрлөж зэлний мялаалга цайлга хийхэд айл саахалтынхан дор бүрнээ ганзагалаагаа гаргаж гэрийн эзэн адуучин эрд барихуй эзэгтэй нь унага уяхад оролцсон хүмүүст цай аягалж идээ барина. Нас өндөр "шовгор” Нацаг өвгөн сан тавьж зэлний дээд доод гадсыг ариутган хувинтай саамаасаа тэнгэр, газар дөрвөн зүгтээ цацаж өргөсөөр зэл тойрохдоо “Гүүний цацал”-ын судраас аялгуулан уншихуй дагалдах хүүхэд залуус, хөгшид хөвөөгүй ихэд сүсэглэн залбирах авай.

	Омголон унаганууд эхэндээ чарлаж цовхчин ногтондоо ороолдон унаж босож байснаа тамирдан хэвтээд өгнө. Хэдхэн хормын өмнө зэл тойрон давхилдаж, үүрсэж янцгааж асан гурван азарга адуу сүүлээ шарван ялаархахаас өөр хөдөлгөөнгүй хурж зогсоно. Энэхүү амгалан тайвныг хонгор азарга эвдэж хураасан гүүнээсээ нэгэн тарган байдсыг шилж заналтайхан гэгч нь гишгэхүй айрагдаж суух залуу хосуудын сэрэл мэдрэмжийг төрүүлэх буюу.

	Олон гүү саах үед сүүлчийн унага татаж байхад түрүүчийн саасан гүү ивлэсэн байдаг сан. Хайрга чулуутай хатуу газар гүү саах хүүхнүүдийн зүүн өвдөг улайж халцарч сульдаж, гар хурууны хөдөлгөөн, хувинд хөөсрөх саамын үнэр сэтгэлд дотно. Тэнгэрт өргөсөн сааман цацлын ширхэг хурмастын хааны сонорт хүрсний хариу хэсэг бөөн бөөн үүлнээс бороо шивэрч эхлэх нь тэр. Малч монголчуудын тэнгэр газрыг уяраан эедүүлэх эрдэм энэ буюу... Уул усны эзэд номхрон лус тайтгарсан мэт нам гүм. Хаа нэгтээ ханьсан исгэрэх голионы дуунаар баруун хойноос сэр сэр салхи үлээнэ.

	Бага насны баясгалантайяа үеийн нэгээхэн дурсамжийг эргэн санаж өгүүлэхийн учир юун хэмээвээс их зураач Марзан Шаравын бүтээл “Үрс гаргалт” (айргийн баяр) зургийн өгүүлэмж, санааг тодруулан гаргахын оршил хэсэг болой.

	Хуучин цагийн дуу хөгжмийн ая дангийн долгиолох зураасыг санагдуулах үелж давхарлах уул толгодын бэл, уудам талд буян хишиг нь дэлгэрсэн адуучин айл гүүгээ барьж гүүний сүүний цацал өргөх ёслол, зэлний мялаалга, унага даага тамгалах, эмнэг сургах, хуруудаж айрагдах, хурга ишиг хөнгөлөх, холбоотой хонио сааж буй зэрэг хөдөөгийнхний өдөр тутам болоод улирлын чанартай үйл бүтээл өрнөж байгааг өнгө зураасны яруу эгшиглэнт аяс хэмнэлээр дүрсэлсэн энэхүү бүтээл тухайн цаг үеийн нүүдэлчин монголчуудын ахуй амьдралын хэв ёс, зан үйлийн нэвтэрхий толь буюу.

	Зургийн өгүүлэмж нь айл саахалтынхан болон төрөл ах дүүс ус ургамал тэгширсэн уултай талтай зусландаа бууж зуны эхэн сарын нохой өдөр унагаа уяж айргаа эсгэж буй хэсэг, мөн намрын сэрүүнд барс өдөр унагаа тамгалж тавьж буй үйл явдлыг нүдний өмнө ил задгай дэлгэн харуулж баяр баясгалан хийгээд шог хошноор хүүрнэн өгүүлэх өвгөд хөгшдийн хууч яриа мэт уншигдах буюу. Унага даага тамгалах хүмүүсийн дөрвөлжин, хас тамга зэргийг харвал нэг биш хэд хэдэн айлын адуу байгаа нь тов тодорхой буюу.

	Нөгөөтээгүүр зургийн төв хэсэгт зэлтэй унаганы хажууд зүүрмэглэх цүдгэр хар алагч (шаазгай) гүүг харахул хавь ойрын явдал сонин сургийг дуулгах шаазгай шувууны төлөөлөл биш биз гэсэн сэтгэгдэл төрнө.

	“Шаазгайн хэл” сударт шаазгайн дууг зүг чиг, цагаар шинжих ёсыг тэмдэглэсэн байдгийг хуучны хүмүүс бүгд мэддэг байсан бөлгөө.

	Мөн зургийн баруун доод буланд харагч гүүнээс мөн л “шаазгай” унага төрж бай гаа нь сонин.

	Монголчуудын нарлаг хурц тод үндсэн өнгийн бэлгэдэл, газар уул ус хийгээд морь малын зүсийг гаргууд сайхан зохируулж хүмүүн амьтны донж төрхийг үндэстний сэтгэхүйн үе дамжсан хэв шинжит онцлогоор шийдсэн нь сайх бүтээл дахин давтагдашгүйн бүх шинжийг хадгалсан харагдана. Зургийн төв хэсэгт газрын цээжинд буй хөх эрээн асар майханд цагаан эсгий дээр заларсан лам нар ном уншиж, лүйжин тавих, зүүн майхны өмнө хөгжимчид ардын дууны ая эгшиглүүлэн тоглохуй, тэдний араар буй хүмүүс мөн майхны үүдэнд биеэ айргаар шахаж хэн нэгнийхээ “бөөн цагааныг” (бөөлжүүлэх) үзэх, хоорондоо нанчилдан нударга зөрүүлэлцэх зэрэг үйл явдал маань мэгзэм, дуу хуур, инээд наргиан, уйлаан майлаантай хоршин үндэстний дуулалт жүжгийн үзэгдлийг өөрийн эрхгүй санагдуулна.

	Майхан асрын араар цацал өргөх хүмүүс, айлчин гийчин бууж унаа морио тушиж чөдөрлөн орхисон нь харагдана. Т эр бүхнээс цааш алсын аараг толгодын нугачаа завсраар цайллагад ирж яваа морьтон айлчин гийчид, гол нуурын усанд усны шувуу хөвж наадах, хонь ямаа усанд ирж буй, усанд шумбахаар хувцсаа тайлж усны хөвөөгөөр нүцгэн харайж хөөцөлдөн яваа хоёр хүн, дошин дээрээ оцойн хашхирах тарваганууд, боохой намнах анчин, анч нохой, хулгар тарвагаар хоол хийгч гөрөөчний хар гэр харагдана. Зурхайн сударт нохой өдөр гөрөөлөхүй сайн гэх.

	 

	Хулгар тарвагаар зурам хийгч

	Хулгай дээрмийн даруул бологч... 

	 

	хэмээн “Даян хааны зургаан түмэн Монгол”-ын магтаалд өгүүлсэн байдаг сан.

	Зургийн баруун дээд буланд цухуйх бараан гэрийг харахад “Муу л бол хойд хар гэр” хэмээх зүйр үг санагдах авч нөөлөг салхи хагалах овоо мэт давхар утга илэрхийлэх буюу. Асар майхны өмнөх зайд дэвссэн цагаан эсгий дээр идээ шүүс, тахил тавьсан урт намхан хоёр ширээ, дүүрэн айраг цэлэлзсэн торх ваарууд байх ба дэргэд нь сөн түшигч улаан дээлт өвгөн айргийн халбагаа мөрлөж тэврээд зүүрмэглэх хооронд зүггүй бяцхан хүүхдүүд айраг гоожуулж вааран дээр авирч, халбага аягаар тоглон наадах нь “Үртэй хүмүүний аяга эмтэрхий, үрээтэй хүмүүний уурга хугархай” хэмээх бэлгэтэй үг тодрох амой. Манай говийнхны ярьдгаар тэд ганц намингаа эдлэх авай. Тэдгээр хэдэн хүүхдийн зүүн захад нэгэн “хүрэл” бор хүүхэд толгой дээрээ улаан алчуур дэрвүүлэн бүжиглэх нь “Очирваань”, “Махгал” бурхны хөдөлгөөнийг санагдуулах. Мөн баруун майхны өмнө нэгнийгээ чихдэж аваад тогоон чинээ аягатай айргаар шахахуй, дэргэдэх эр айргаар годхийн бөөлжихөд малгай нь байрандаа агаарт тогтож үлдэх нь сонин.

	Хүрэн дээлтэй залуу хөх дээлт урт сахалт өвгөнд айраг барихад “яах нь вэ хөгшин ах нь болсоон одоо яаж барах вэ “хэмээн нэрэлхэн зүүн гараараа түлхэх нь багад минь үзсэн ихэс ахсын дүр мэт. Тэдний доод хэсэгт том ваараас хул хулаар нь айраг ууцгааж суух хүмүүсийн нэг нь бөөлжөөд автал дэргэдэх хав нохой уруул амыг нь учир зүггүй долоох нь адтай.

	Хөдөөгийн хоточ нохой хүний бөөлжис баасыг газарт унагалгүй үмхчихдэг сэн. Голын идээтэй ширээ, ваартай айргийн доод хэсэгт эсгий дээр эхнэр хүүхнүүд хувин тавагтай идээ солилцоно.

	Асрын өмнөх бумба хэлбэртэй ваар, торхтой айраг, айрагдаж шахуулан “бөөн цагаанаа” үзүүлэх хүмүүсийг харахад “айраг” гэж далай юм миний бие гэж өчүүхэн юм.

	 

	“Дайраад ирэхэд далай шиг

	Буцаад ирэхэд булаг шиг ундарч байхын ерөөл дэвшүүлье.

	Бүдүүн морио унаж

	Бүтэн дээлээ өмсөж

	Аяараа явж

	Дураараа жаргахын

	Бэлгэ дэмбэрэлтэй ерөөлийг өргөе” 

	 

	гэх чихэнд хоногшсон ерөөл, үг яриа сонстох шиг бодно. Урт гаанс нэрэн тамхи татаж суух эр, байдгаа дэлгэн тухлан суугаад шээх нойрмог өвгөн, урдуур хойгуураа хүүхэд цувуулах заяаны сайхан хос залуус хийгээд хүмүүсийн хөгжөөн наргиантай жүжиглэлт дүр байдал хөдөөгийн монголчуудын баяр баясгалант ил цагаахан сэтгэлийг илэрхийлнэ.

	Асрын өмнөх талбайд тавьсан идээ тахил, айргаас дээш эмэгтэй хүн ер үзэгдэхгүй байгаа нь монголчуудын зэрэг дэв, гэрийн эзэн, эр хүмүүнээ хүндэтгэх ёс горимыг хүртэл хэнд ч ойлгогдохоор дүрсэлсэн байна. Ер нь сайх зургийн хүмүүн малын зарим нэг донж хэтрүүлэгтэй дүрүүд мөн “Нэг өдөр” бүтээл дээр байгаа зураглалтай адил давтагдсан нь сайн зураачид өөрийн сэтгэлд дотно оновчтой зөв олдсон дүрсийг бүтээл бүхэндээ давтан зурдгийн нэг жишээ буй.

	Энэ нь морь харж суугаа өвөгчүүл, бохирч суусан авгай хүүхнүүд, зүүн хөлөөрөө хүчтэй түлхэлт аван баруун хөлөө дээр өргөн гүйх хүмүүс, уулга алдан, цочир харайх улаан хөх дээлтүүд, хээр, зээрд, бор алаг зүсмийн адууны хөдөлгөөн донж байдлаас нь ажиглагдана. Гүүн зэлэн дээрх адууны хишиг дэлгэрсэн зураглал “Үрс гаргалт” зургийн амин сүнс нь байж болох юм. Учир нь сайх зургийн гол өгүүлэмж утга учир энэ хэсэг дээр зангилагдах агаад асар майханд болж буй маанийн уншлага, дуу хуур, инээд наргиа эндээс эхтэй. Морь уургалах, цоровдож татуулах, догшин гүүг богочилж саах, саамаа асгасан бэр хадам эхдээ загнуулах, унаганд чирэгдэх, ааштай гүүнд өшиглүүлэх, өмдгүй хархүү, сэтгэлтэй хосуудын нууцхан үнсэлт, азарганы ноцолдоон, гүү гишгэх азарга, гүү унагалах, бие биеэ маажиж зогсох морьд, зэрэгцүүлж татсан хоёр зэлний ижилдэн дассан унаганууд, яс арьс болсон борогч хөгшин гүү, орчин тойрныг ажиглан зүүрмэглэх шаазгай харагч гүү, унага тамгалан үрээ морьд агтлан хөнгөлөх залуусын уран хөдөлгөөн хийгээд хангал морины булгианд тэсгэлгүй шидэгдэх бардам бандийн хөгтэй явдал. Энэ бүхэн нь зураачийн өөрийн биеэр туулж өнгөрөөсөн амьдралын дурсамж буй.

	 

	Наадан цэнгэн явахад 

	Намрын унага мэт номхон... 

	 

	хэмээн Лу “Алтан товч”-д байдгийг аялгуулан уншихуй сэтгэлд минь нэг л сайхан.

	Зэл тойрсон энэхүү зураглалын гүү барьж унагаа уях болон соёолон үрээ морьд хөнгөлж буй хэсэг нь зуны нохой өдөр, мөн унага тамгалж буй хэсэг нь намрын бар өдрүүдийн зурхайн үр болох мэт.

	Бар өдрийг адуунд ивээлтэй сайнаас гадна маш их хүчтэй гул үл чадагдахуйн бэлгэдэл болгож унагаа тамгалж тавьдаг. Монголчууд сайн өдрийг үзэж тогтсон тааллаараа гүүгээ уяж цацал өргөх, унага тамгалж үрээгээ агтлах, ишиг хургаа хөнгөлөх бөлгөө. Багадаа хөнгөлөх ишиг, хурганы хөл барьж суусан хийгээд Пэрлий ах хөнгөлсөн хургаа өргөн босгож тавихдаа тоор тоор хэмээн шившлэгээ унших нь одоо ч сэтгэлд тодхон. Хөдөөгийн хүүхдүүд зуны тэр нэгэн нохой өдрийн дурсамжийг маргах аргагүй. Унага тамгалж байгаа гурван эрийн дундах нь цав цагаан царайтай. Зураач ганцхан энэ хүний нүүрийг өнгөөр ялгасан нь ямар учир буй. Цагаан нэр хочтой хүмүүс их байдаг сан. Мэнгэний өнгө, үр ч байж болох. Олон азарга адуу багшрах энэ хэсгийг харахад хуучны “Хийморийн морь”, “Жаргалын найман морь”, “Ганзай”, “Адууны Банзрагч” зэрэг зургийн утга бэлгэдэл адуу мал өсөж үржихийн өнгө тодорч хүлэг морины тухай дуу хуур, цэцэн мэргэн зүйр үгс уншигдах авай. Ард түмний дунд өргөн тархсан морины модон сийлбэр, мод, чулуу, гуулин шартын морь, үйчүүр зургийн ойлгомжтой донж, шүлэглэлт дүрслэл ажиглагдана.

	“Гүүний сүүний цацлын судар”, ”Сав шимийн ертөнц”, “Зүүдний судар”, “Арван хоёр шүтэн барилдлагын үр”, ”Хүлэг морины шинж”, “Морины ерөөл”, "Хурдан морины цол”, “Цуутын цагаагч гүү” үлгэр хийгээд дундад эрт үеийн их Монголын Чингисийн “Хоёр загалын тууж” хэмээх уран зохиолын дурсгалууд, хүлгийн тухай ардын дууны мөр бадагт буй морины тухай шүлэглэл, уран зүйрлэлүүдийг эрхгүй санагдуулсан энэ бүтээл морьтон монголчуудын адуу малаа хайрлах сэтгэл шингэсний зэрэгцээ өсгөж үржүүлэн ашиг шимийг нь боловсруулан хүртэх арга ухааны баялаг уламжлалын нэвтэрхий толь болно.

	Заг хүйтэн өвчний улмаас хамаргүй болсон хүнийг ч мөн зурсан нь бий.

	Нэг талаар авч үзвэл нүүдэлч монголчуудын хөдөөгийн ахуй амьдралын дүр зураг мэт боловч баяр баясгалан, хөгжилтэй, цайлган цагаан сэтгэл, шогч егөөдөл болон дуу хөгжим, сүсэг бишрэл угсаатны зүйн үнэ цэнтэй асар их дурсгалуудыг үнэн мөнөөр нь хадгалж үлдсэнийг хэлэх хэрэгтэй. Монгол нутгийн мал сүргийн өсөн үржихийн бэлгэдлийг халуун хошуутай “Урт хөлийн мал” адуу, хонин сүргээр төлөөлүүлж авахдаа цагаан эсгий дээвэр туургатай гэрүүдийг (хийморийн дарцаг хийсгэсэн) ч орхилгүй дүрсэлсэн нь зураач Шарав үнэхээр хойч үеийн бидэнд монгол ухааны оюун түлхүүрийг үлдээсэн нь гайхалтайяа даа.

	Зураг дээр нэлэнхийд нь хараа тогтоон ажиглахуйяа өнгийн зохирол нь яруу найргийн айзам хэмнэл, зураасны уран нарийн, хөдөлгөөн нь хөгжмийн хөг эгшиглэнг дуурьсгах буюу. Дүрслэх урлагийн музейд байх “Үрс гаргалт” буюу “Айргийн баяр” хэмээх энэ бүтээлийн дэргэд хулсан, төмөр хуурын аялгуу үүсгэн зогсохуй зургийн дэвсгэр дээрх үйл явдал амилан бужигнаж хол ойрын үзэгч судлаачдын сэтгэлийн утсыг ховсдон хөглөж татах нууц тарнийн увдис шид цаглашгүй бөлгөө. Их зураач марзан Шаравын мэндэлсний 130 жилийн ойн хүрээнд 1999 онд Жорж Соросын сангаас “Нэг өдөр”, “Үрс гаргалт” бүтээлүүдийг нь сэргээн засварлах, хуулбарлах төслийг хэрэгжүүлсэн нь цагаа олсон ёстой бахархууштай буянт үйлс болов.

	Нүүдэлчин Монгол үндэстнийхээ ахуй амьдралын баялаг сэдэв, агуу их сэтгэлийг шингээсэн хосгүй бүтээл цаг хугацаа өнгөрөх тусам л нууцаа нээж, улам бүр үнэ цэнтэй өв их эрдэнэ болдгийн сонгодог жишээ энэ буюу.

“БОГДЫН ӨВЛИЙН ОРДОН” БУЮУ ХААНТ МОНГОЛЧУУД

	XX зууны эхэн үеийн хаан төрт, бурхны шашинт Монголчуудын амьдралын үнэн, зан заншлыг өргөн дэлгэр дэлгэн харуулах нэвтэрхий толь лавлах болсон “Нэг өдөр”, “Үрс гаргалт” хэмээх хоёр бүтээлийн нэр нөлөөнд дарагдан эрдэмтэн судлаачдын анхаарлаас ангид үлддэг боловч сайх хоёр бүтээлийн өгүүлэмж, дүрслэлтэй төстэй “Богдын өвлийн ордон” хэмээх бүтээл “Богдын музей”-д бий. Сайх бүтээлийг цардсан даавуун дээр шороон будгаар шингэн гүйлгэж, зүс өнгийг хичээнгүйлэн гаргаад дүрсүүдийг зөөлөн бэхэн зураасаар хүрээлж зурснаас гадна зарим хүн, малыг өнгө ялгалгүй хүчтэй таталбар зураасаар зурсан нь “Нэг өдөр”, ”Үрс гаргалт” бүтээлүүдээсээ арай чөлөөтэй зурсан мэт. Гэвч дүрслэл нь жижиг чимхлүүр нарийн.

	Хүмүүний хөдөлгөөн донж байдал, морь малыг жижгээр дүрслэх арга, зохиомжоос нь харахад энэ бүтээлийг “Нэг өдөр”, “Үрс гаргалт” хэмээх алдарт бүтээл үүдийг зураач маань хийхээс өмнө өөрийгөө сорих байдлаар хийсэн бүтээл байж магадгүй.

	Ер нь аль ч их зураачдын бүтээлүүдийг харьцуулан харж байхад ямар бүтээлээ хэзээ хэдийд, сор болсон бүтээлээ хаана хэзээ бүтээв гэдэг нь тодорхой харагддаг бөгөөд энэ нь ч намтарт нь бичигдсэн байдаг.

	Манай зарим судлаачид энэ бүтээлийн зураачийн нэрийг дурдалгүй орхисон байдаг нь Шаравын өмнө дурдсан хоёр бүтээлийн хүн, мал хийгээд гэр ахуй байдлын дүрслэлтэй харьцуулж үзээгүйгээс болсон буй.

	“Богдын өвлийн ордон” зураг дээр хашаан доторх хонь, цоройж буй морь, морьтой шогшуулж буй хүмүүс, арагтай аргал мөрлөн дамнаж яваад унах эрэгтэйн хөл гарын савлагаа, гүйж харайх, зодолдох хүмүүс, эр эмийн явдал, ордны хашаан доторх, гадаах хүмүүсийн донж, хашаа тойруулсан уяан дээрх морьдын донж хөдөлгөөн нь “Нэг өдөр”, “Үрс гаргалт” зургуудын дүрслэлүүдтэй давтагдах ажгуу. Хөх, улаан, хондон цагаан өнгийн зохицоо хүн малын биеийн эзлэхүүн харьцаа, зурсан зураасны хөдөлгөөн нь нэг зураачийнх болох нь тодорхой.

	Харин зургийн зарим нэг үйл явдлуудыг бүтээхэд зураач ийн ганд нэг авьяаслаг итгэлт шавь нар гар хүрсэн байж болохыг үгүйсгэхгүй. Чингэлэг бүхий тэрэг, гэр, майхан сүмийн барилга байгууламж, улиас мод болон ноёд, цэрэг лам, харц ард, эмэгтэй хүмүүний дүрийг нүдэнд шууд тусаж ялгарах бэлгэдэл дүрсээр дүрсэлсэн мэт. Зургийн төв хэсэг Богд хааны ордны ерөнхий байдал, сүм дуган, хөх улаан, халзтай өргөө гэрүүд, уяан дээрх эмээл хазаартай морьд, ордны ноёд, лам, тахилч донир нарын нааш цааш холхих хөдөлгөөн их л донжтой, уран хошин дүрүүд харагдана.

	Энэ зургаар баримжаалан харахул хааны ордон одоогийнхоосоо нэлээн их талбай эзэлж байсан аж. Шуудан холбоо, цахилгаан гэрлийн шон, төмөр утаснууд ирийнэ. Ордны хашааны хойгуурх уяаны газар мөргөлч гийчдийн унаа морьд багшрах агаад ноёдын дүүжин тэргүүдийг тавьсан байна. Түүнээс цааш залган ордны адуу малын хашаа байна. Хашаанд адуу, хонь, луус илжигнүүддээ өвс тавьж өгч буй малч, лам нар түлшний мод, өвс хурааж, нударга зөрүүлэх шазруун лам хар хүмүүс ч харагдана. Энэ хашааны зүүн талаар мөн л эмээлтэй морьдыг тушиж орхисон, чингэлэг тэрэгнүүдээ хөллөх морьдоос нь салган тавьчхаад хууч ярилцан орчлон хийгээд хүмүүний явдал, нутаг орны сонин дэлгэн маргалдан суух, зогсох, тааваараа гэдрэглэн хэвтэх сүсэгтэн, шавь нарын хошин аястай инээдтэй дүрүүдийг зуржээ. Тэдний дэргэдүүр өвчтэй эхнэрүүдээ Богд гэгээндээ мөргүүлэхээр үүрч тэвэрсэн хоёр эр хүмүүн ноход боргуулсаар ирж явна. Мөн нэгэн дотор хүн (хятад) монгол хүүхэнтэй хамт явж байгаад агсам морь унасан халамцуу монгол эрд ташуурдуулан унах нь инээдэмтэй.

	Дашрамд өгүүлэхэд сайх бүтээл дээр өрнийн аялан жуулчдыг монголчуудын хөгжөөн наргиантай амьдралаас үзэж сонирхон явааг үзүүлсэн байдаг. Үүнээс үзэхэд Богдын хүрээ XX зууны эхээр газар газрын улс холхисон аргагүй их хөлийн газар байжээ.

	Хүрээний зүүн талын өргөн хөндийгөөр Сэлбийн гол мурилзан тохойрч урсах агаад зүүнтэй нь Шар сүм, Консулын дэнж, Амгалангийн цоохор хорооллын орчин харагдах буюу. Ордны баруун хойд талаар цагаан эсгий гэрүүд, мөргөлчдийн хөх эрээн майхан жодгорууд, мөн морины уяа цувраа байдлаар байрласан байх бөгөөд сул бэлчээрлэх адуу мал, уяатай тушаатай морьдыг зурсан байна.

	Хааныхаа ордныг тойрон тааваараа хэвтэж, завилан сууж хүүрнэлдэх лам хар хүмүүсийн жаргалтай дэлгэр амьдрал дүрсэлсэн нь тухайн үед Богд хаан маань монголчуудын чин сүжиг, бишрэл, амьд шүтээн байсан нь илэрхий.

	Унадаг дугуйнаас унах хүн, нохойд хөөгдөх морьтон, эвдэрсэн тэргээ чирч элдэх үхэр зэрэг элдэв явдал олон. Майхан хатган буусан мөргөлчид орж гарсан таних танихгүй олныг айргаар дайлж, хуруудаж бөөлжүүлэх нь угаас наргианч улсын зан буй. Наадмын үеэр хурдан морины уяачдын майханд ийм л явдал болдог сон. Агсрах заримыг нь нойтон эсгийд боож орхисон, айлын авгай хүүхэн оролдоод болохгүй нэгийг нь хоёр талаас нь барьж байгаад хөвчирч чангарсан нөгөө гайхлыг нь оосорлож гадаснаас аргамжиж уясан харагдах нь эр улсын тоглоомын хатууг үзүүлсэн буй.

	Өөр нэг том хөх майхны үүдэнд бооцоо тавьсан гурван хүн үйчүүр тоглоом тоглож суухуй майхны зүүн хойд хаяанд нүцгэн эр эм хоёр гэгээн цагаан өдөр эсгий дэвсэн үүлэн борооны явдлыг үүсгэх үест майхны араас хоёр, хойноос хоёр хүн хараад тэрийг хараач, энэ хоёрыг ээ! гэсээр инээдэм ханиадам болгохуй майхнаас гарч ирсэн гавшгай банди саваагаараа дээр нь гарсан хөнгөн эрийг шавхуурдаад авахуй дэргэдүүр нь өнгөрч явсан зээрд морьтой эр мөн мань хашрын толгойг ташуураараа ёвроод авч буй энэ хэсэг гэхэд л монголчуудын амьдралын тухай сүүдэрлэн авсан зураглал болон тайзан дээрх шог хошин жүжгийн үзэгдэл мэт.

	Тэдний наахна хөгшин залуу хоёр эр авгай хүүхнүүд хоргоон гараас нь барьсан зогсох нь орчлонгийн хүмүүний явдал юутай инээд зугаатай буй гэлтэй.

	Нэгэн хөх жодгорт лам багш лүйжин тавьж дамар түжгэнүүлнэ. Түүний дэргэд нэлээн дүвчин лам цан дэлдэн, чөмгөн бүрээгээр нэгэн хоёр сүсэгтний толгой тархин дундуур татаж сөхөрч унатал сүрдүүлэх авай.

	Зургийн баруун доод буланд хааны торгон цэргийн хүрээ байрлах бөгөөд энд хүний санаанд оромгүй этгээд дүр зураг харагдана. Хаант төрийнхөө цэргийн албанд татагдан дөрвөн аймаг олон хошуудаас шалгарч ирсэн цэрэг эрсийн хатуу ширүүн сорилт, биеийн тамирын дасгал, модон моринд харайх савлуурт эргэх болон үргэлжийн жагсаал сургууль бага даргын дэглэлт зэргийг их л тодорхой дүрсэлсэн байна. Энэ хэсэгт буй үйл явдлын дотроос зарим цэрэг эрсийн хөвчирч боссон бэлэг эрхтнийг хугацаагүй албанаас уйдсан өөр бусад нь оролдон дурыг нь тавиулах, гэдрэглүүлэн хэвтүүлж гар хөлийг нь дарж нөгөөхийг нь оосорлон тал бүр тийш нь татаж чангаан сүвээр нь дэрс хатгаж буй, хоёр цэрэг үзэгчид рүү хараад байдгаа дэлгэн өнөө гайхалдаа тамхиныхаа хавтагыг өлгөчихөд шээж зогсохуй дэргэдэх нь гансныхаа толгойгоор тоншино.

	Хормойгоо сөхөөд зогсох цэргийн чангарсан эрхтнийг дөрвөн талд нь зогссон цэргүүд сураар оосорлон чангааж усаар шүрших хийгээд бусад этгээд үйлдлүүдийг дүрслэн бичихэд ч бэрх ажгуу.

	Эмс охид хүүхнүүдээс тусгаарлагдан хатуу сахилга хууль дүрэмд баригдсан цэрэг эрсийн эсрэг хүйстнээ хүсэмжлэх бие сэтгэлийн их шаналгаан тачаангуйн галаар бие сэтгэлээ барихын аргагүй болохыг эндээс харж болно.

	Хүмүүний биеийн хий болон цусны оргилон буцлах таван зангилааны хамгийн доод зангилаа болох нууц орныг үе үе учралдуулан номхотгож байхгүй бол улам догширч чангараад бүр сүүлдээ гаж муу ёс бусын зуршилд орж юу ч хийж мэдэх агаад бусдын тоглоом болдгийг энэ бүтээл дээрх торгон цэргийн хүрээн дэх амьдралаас илэрхий. Бэлэг эрхтэн юугаа оролдох тэдгээр цэргүүдийг харахул "ажилгүй хүмүүн А-гаараа тоглоно" гэх зүйр үгийг санагдуулах буй. Жагсаал сургуулиас зайлсхийж нөгөөхөөрөө гайхуулан цаг нөгчөөх торгон цэргүүдийн гайхуулгыг ихэд шохоорхон санаа алдах хүрээний ганц бие авгай хүүхнүүд бие сэтгэлээ барьж ядан цомцойн суух нь өрөвдмөөр. Т эдгээр эмс охидын дүр байдлаас сайх цэргүүдийг өрөвдөн хайрлах сэтгэл нь ч илхэн. Эр эм хүмүүн, амьтны бие биедээ тэмүүлэх нь ертөнцийн зүй тогтол тул зураач тэдгээр дүрүүдийг их л утга учиртай, шүтэлцээ холбоотой авч дүрсэлсэн буй за.

	XVI зуунд Эрдэнэ зуу хийдийн баруун урьд уулын суганд “боов” чулуу бүтээж тавьсан түүхийг эрхгүй санагдуулах буюу... “Газрын шинж” сударт эм хүмүүний салтаа, хэвлий хэлбэртэй уулын суга сөргүүлэн эр бэлгийг хийж тавих ёстойг өгүүлсэн байдгийг цухас тэмдэглэсүү. Монголчууд эр эмийн явдалд ихээхэн учиртай хандаж, байгаль дэлхий газар орон хүртэл эр эм, арга бэлгийн ёсыг үгүйлж байдгийг ухаарч байжээ. Тиймээс ч энэхүү алдарт бүтээлд Богд хааныхаа ордныг тойрон хол ойрын сонин сурагдуулцгааж, элдэв хууч ярилцан налайн сууж, нааш цааш морьтой явган хөлхөх монголчуудын баяр баясгалан, уярал хайр, хүсэл тэмүүлэл, гуниг гутрал, ганцаардал, итгэл сүсэг, мөргөл бишрэл, тоглоом наадам, хошин егөөдлийг нэвт шингээсэн уг бүтээл “Нэг өдөр”, “Үрс гаргалт” бүтээлүүдтэй агаар нэгэн мэдээлэл, танин мэдэхүйн үлэмж их нууцыг агуулсан нь илэрхий буюу. Богдын ордон ч тухайн үедээ Монголчуудын соёл, мэдээллийн том төв болж байсан нь илэрхий. Харин XX зууны эхэн үеийн монголчуудын төрт ёс, Богд эзэн хаанаа дээдэлж түүнд заяа буян, итгэл бишрэл, үр хойчийнхоо сайн сайхныг даатгах цагаан цайлган гэнэн сэтгэл, сэтгэл сүжгийн залбирлыг хааныхаа ордныг тойрон хөлхөгчдийн үйл явдлаар энх төрийн бэлгэдэл, үлгэр домгийн төгсгөл ерөөлөөр амар сайхандаа жаргахын хүслэнг шингээснээрээ Богд хааны ордон музейд хадгалагдан буй “Богдын өвлийн ордон” зургийн утга учир үнэ цэнэ орших болов уу!

	Мөн “Хайсантай лавран” хэмээх алдарт зураг дээр Богдын зуны ордныг тойрсон амьдралыг дээрх зургаас дутуугүй сонирхолтой зурснаас

	 

	“Дэнс дэнс мөнгөөрөө 

	Дэлхийгээ худалдсан ноёд гуай 

	Богц богц мөнгөөрөө 

	Богдыгоо худалдсан сайдууд гуай...” 

	 

	гэх тэр цагийн шог дууны ёгт утга учир ч тодордог. Ингээд энэхүү бүтээлийн нууцыг хожмын судлаачдад үлдээсүү.

	Үг олдож, үхэр холдох нь.

ИХ ЗУРААЧИЙН ДОТООД ЕРТӨНЦ РҮҮ ӨНГИЙХ ЭРМЭЛЗЭЛ

	Монгол улсын төр засаг өнөө цагт утга, урлаг соёлоо баахан шоовдорлож гадна дотнын төсөл энээ тэрээхэнд хавчуулагдсан ганц нэгээхэн дэмжлэг мэтийг их юманд бодож андуурах юм. Үндсэндээ соёл урлагийг, түүн дундаас соёл урлагийн судлалыг дэмжсэн төрийн бодлого бараг үгүй гэхэд болно. Монголын урлаг соёл судлал нь цөөхөн хэдэн хүмүүсийн үнэнч сэтгэл, уйгагүй хөдөлмөр дээр тогтож байна.

	Хэдэн хоногийн өмнө бид бүхний итгэлийг хүлээсэн, соёл урлагаа амин зүрхнээсээ эрхэмд үзэж түүний төлөө амьдралаа зориулж яваа судлагч, уран барималч, мэргэн дүү С. Бадрал нэгэн шаавайхан ном бичсэнээ барин ирж, та ариутган шүүж өгнө үү гэлээ. С. Бадрал хэдийгээр биеэр багахан ч бэлчээр нь хол, бичдэг, тэрлүүлдэг номууд нь мөн өөр шиг нь жижиг нимгэндүү ч хойч үеийнхэнд үлдэх үнэ цэнэ, баримт сэлтээрээ ямар ч зузаан номоос илүү чухал хэрэглэгдэхүүнийг олж тавьснаараа бусдаас илтэд ялгарамжтай байдаг юм.

	Энэ үед С. Бадрал “Их зураач Б. Шаравын сэтгэлгээний онцлог” гэсэн тов хийсэн ном бичжээ.

	Марзан Шарав бол Богд хаант болоод хувьсгалт шинэ Монгол улсын авьяас шид нь бүрдсэн их зураач байсан билээ. Социалист реализмыг чиг хандлагаа болгосон хэт үзэл сурталжсан үеийн (1921-1989) дүрслэх урлагийн түүхэнд Марзан Шарав шинэ цагийн дүрслэх урлагийг үүсгэгч хэмээгдэж В. И. Лениний хөргийг Ази тивд анх удаа утга төгс бүтээснээрээ гайхагдаж байв.

	Харин хувьсгалаас бүр өмнө Марзан Шарав Богд Жавзандамбын дэргэд очиж түүний хайртай зураач болтлоо итгэлийг олж явсныг тэр бүр анхаарсан ч үгүй. Засагт хан аймгийн харьяат авьяас түлхүү энэ зураач үл шалих зүйлээс болж хүрээнд орж ирсэн нь Монголын урлагийн заяа болсон юм. Их хүрээнд орж ирсэн Марзан Шарав өөрийн их авьяасын хүчээр Бизьяагийн цорж Лувсандондов, Балдан хачин нарын зэрэг дээдсийн дэргэд таашаагдан тусгай гэр бариулан сууж, тэдний хөрөг дүрийг бүтээж байсан зэрэг нь удалгүй Богд хааны анхааралд өртөх үүд хаалга болжээ. Марзан Шарав Богд хааны амьдралын олон талт үйл явдлыг анхааран тэр бүр утга дүйцүүлэн олон удаа зурж байжээ.

	Марзан Шарав гуайтай 1930-аад оны үест хэвлэлийн хороонд хамт ажиллаж байсан хэвлэлийн ахмад ажилтан Г. Насанбуян гуай “Шарав гуайг сайн зураач гэж Богд өндөр үнэлдэг байсан юм гэнэ билээ. Ганц баримт хэлэхэд Шаравын зурсан (бүтээсэн) бурхныг равнайгүй шүтэж бай гэсэн Богдын лүндэн байсан гэдэг” гэж нэгэнтээ дурссан байдаг.

	Мөн Шарав гуайтай хамт ажиллаж байсан зураач Д. Дамдинсүрэн “Их хүрээний нэрт урчууд” (УБ. 1995) номдоо Марзан Шаравын тухай үнэт баримт сэлтийг дурдан оруулсан нь бий. Харин 1959 онд хэвлэгдсэн “Өвгөн Жамбалын яриа” (яриаг тэмдэглэн эмхэтгэсэн Ц. Дамдинсүрэн) номд Марзан Шарын (Шаравын) тухай дурдсан нь түүний тухайд анхны судлагдахуун болсон юм. Энд Марзан Шарав Богдыг шанаг гэдэг цамын хувцастайгаар гамингийн жил зурсан хэмээн дурдсан байдаг. Мөн зураач Д. Дамдинсүрэн гуай “Б. Шарав гуай Богд хааныг гамин цэрэгт баривчлагдаад шоронд хоригдож байсан 1920 оны өвөл Богд хаанд шанагийн малгай хувцас өмсүүлж Их Хүрээний цамын гол “Чамбоны адил” үйл явдлыг харуулж зурсан зураг бас нэг байдаг байв” (Их хүрээний нэрт урчууд - УБ.1995) дурджээ. Мөн Л. Сономцэрэн зэрэг судлаачид дээрх бүтээлийн тухай нэг биш дурдсан ч чухам одоо хаана хэнд байгаа, эсвэл үрэгдсэн эсэхийг тодлолгүй үлдцээр иржээ. Гэтэл сураг төдий байсан Шанаг, цамын хувцастай Богдын дүр өгүүлэмжит зураг 1993 онд гэнэт гарч ирсэн юм. 1993 онд “Соёл- Эрдэнэ” компанийн “Соёл” бирж зураг урлалын зүйлсийг анхны дуудлагын худалдаа зохион байгуулж хувь хүмүүсээс түүхэн дурсгалт зүйлс авч зуучлан худалдаалах үед нөгөө сураг төдий дуулдаж, эрээд байсан эрдэнэ болох Марзан Шаравын зурсан цамын хувцастай Богдын дүр гараад ирэх нь тэр. Өрнийн амьдчилсан бодит дүрсэлгээ, монгол ардын зургийн уран хэтрүүлэлт аргыг чадмаг хослуулан зурдаг зураачийн барилыг шинжээч судлаачид төвөггүй таньж Марзан Шаравын зурсан зураг мөн хэмээн нотолсон юм. Уул зурагт Богд Жавзандамба хутагтыг цамын хувцастай сүрлэг бадрангуйгаар ид шидийн хүчин шингээн дүрслээд түүний улан доор үнсэн саарал хувцастай гамингууд ад чөтгөр лүгээ сүйрч яйран тонилж байгаагаар утга сүлжин зуржээ. Энэхүү зургийн хадгалалт баахан тааруу байсан. Зургийг дөрөв нугалан эвхэж хадгалж байсан учраас нугалаасаараа нэлээд сэвтжээ. Энэ зургийг хэн гэдэг хүн хэзээ хаана ямар аргаар олж авч эдүгээ хүртэл хадгалан анч ирснийг өвлөн хадгалагч л хэлэх биз. Уул үнэт бүтээл нь өнөө үед ихээхэн нэрд гарсан утга зохиол, урлагийн нэгэн зүтгэлтний хувийн цуглуулгад хадгалагдаж байгаа билээ.

	Мөн Марзан Шарав, Богд хааныг шанаг, цамын хувцастайгаар нь сууж байгаагаар нэг бус удаа бүтээхдээ нүүр царайг нь шууд гэрэл зургийг ашиглаж байв. Ийм Богдын дүр өнөө үед ч архив болоод хүмүүсийн хувийн цуглуулгад гэрэл зургаар хувилагдаж үлдсэн нь цөөнгүй. Номын оршилд далим нэмэн цөөнийг нуршихын учир гэвэл ерөөс Монголын судлаачид их зураач Балдуугийн Шаравыг судалж ирсэн нь өнөө ч эхлэл төдийг л улиглах гэсэн юм. Доктор С. Лувсанвандан, Д, Майдар, урлаг судлалын доктор Н. Цүлтэм, Л. Сономцэрэн, Л. Батчулуун, С. Батчулуун, судлагч зураач Д. Дамдинсүрэн, Д. Сандагдорж, ОХУ-ын эрдэмтэн судлагч И. И. Ломакина нарын судалгаанд их бага тодорхой хэмжээгээр Б. Шаравын бүтээл, үйл амьдрал тусгагдсан ч хойч үеийн судлаачдын өмнө ихээхэн орон зай эзлэн орхигдсоор байна. Эрдэмтэн зохиолч Ц. Дамдинсүрэн Б. Шарав гуайн тухай хэд хэдэн өгүүлэл бичиж, сонирхолтой сэдэл санаат баримт үлдээжээ. Мөн их зураачтай хамт ажиллаж байсан зураач Д. Дамдинсүрэн, Ү. Ядамсүрэн, Л. Гаваа, хэвлэлийн ахмад ажилтан Г. Насанбуян, Ц. Содов зэрэг олон хүмүүсийн дурсамж дуртгалыг бид тодорхой хэмжээнд цуглуулсан ч их зураач Б. Шаравын судлалыг хааш нь ч хөдөлгөсөнгүй өнөөг хүрэв. XX зууны дүрслэх урлагийн судлалын гол нэгэн цөм нь “Шарав судлал” мөн ч Монголын судлаачид И. И. Ломакинагийн “Марзан Шарав” номыг өмнөө барьж өөрсдөө ард нь ичингүйрэн нуугдсаар байна.

	Залуу зураач С. Бадрал энэхүү ичингүйрлийг зоригтойгоор орхиж их зураачийн голлох бүтээлүүд болох “Нэг өдрийн амьдрал”, “Үрс гаргаж байгаа нь” зэрэг бүтээлүүдэд шинжилгээ ажиглалт хийн тухайн үеийн Монгол орны амьдрал, зан үйл, соёл, аж ахуйг хөтлөх онцлог, зурхайн ухаан зэрэгтэй харьцуулан дүйлгэж сонин содон санаа сэдэл таамаглал, онолдуулга гаргаж ирсэн нь урлаг судлаачид болоод Монголын нийт үзэгч уншигчдад нэгийг хэлж хоёрыг ухуулан унтаа нойрмогийг эвдэхэд хүргэв. Монголын урлаг судлал цаг цагийн бүтээлчдийн хуурай хөндийхөн намтар түүх бичих ерөнхий хандлагаасаа хальж нэгэн бүтээлийн цаад утга учир, өнгө зохирол, дүр дүрсэлгээнд гүнзгийрэн нэвтрэхэд нэгээхэн алхам болов.

	Эдүгээ бүхэнд уламжлагдан ирсэн их зураачийн бүхий л бүтээлийг гаднын төсөл мөнгө санхүүгийн дэмээр засан сэргээж болно. Харин Шарав судлалыг дан гадаадын судлаачдад үлдээж өөрсдөө гар хумхин суух нь ёстой олны шившиг буй. “Овоо босгоогүй бол шаазгай хаана суух вэ” гэдэг ардын үг бий. Их зураачийн дотоод ертөнц рүү бүтээлээр нь дамжин нэвтрэх анхны гэмээр эрэлхийллийн жижигхэн хэр нь хэн бүр бууж чулуу нэмэрлэхүйц “овоо” босгосон С. Бадралын урлахуй болоод шинжин танадахуйн үйлст нь их амжилт хүсье!

	Урлаг судлалын доктор Жүмпэрэлийн Саруулбуян

